
Devi Narayaniyam

దేవీనారాయణీయమ్
Document Information

Text title : Devi Narayaniyam

File name : devInArAyaNIyam.itx

Category : devii, devI

Location : doc_devii

Author : Prof. Paleli Narayanan Namboothiri

Transliterated by : Ganga Raamachandran geetanjaliglobalgurukulam at gmail

Proofread by : Ganga Raamachandran, PSA Easwaran 

Latest update : September 25, 2020

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

June 6, 2022

sanskritdocuments.org



Devi Narayaniyam

దేవీనారాయణీయమ్

అనుక్రమణికా
దశకః
౧ ప్రథమదశకః  - దేవీమహిమా
౨ ద్వితీయదశకః - హయగ్రీవకథా
౩ తృతీయదశకః - మహాకాల్యవతారః
౪ చతుర్థదశకః  - మధుకైటభవధః
౫ పఞ్చమదశకః - సుద్యుమ్నకథా
౬ షష్ఠదశకః  - వ్యాసనారదసమాగమః
౭ సప్తమదశకః - శుకోత్పత్తిః
౮ అష్టమదశకః  - పరమజ్ఞానోపదేశః
౯ నవమదశకః - భువనేశ్వరీదర్శనః
౧౦ దశమదశకః - శక్తిప్రదానమ్ 
౧౧ ఏకాదశదశకః - బ్రహ్మనారదసంవాదః
౧౨ ద్వాదశదశకః - ఉతథ్యజననమ్
౧౩ త్రయోదశదశకః  - ఉతథ్యమహిమా
౧౪ చతుర్దశదశకః  - సుదర్శనకథా - భరద్వాజాశ్రమప్రవేశమ్ 
౧౫ పఞ్చదశదశకః - సుదర్శనకథా - దేవీదర్శనమ్
౧౬ షోడశదశకః - సుదర్శనవివాహమ్
౧౭ సప్తదశదశకః - సుదర్శనకోసలప్రాప్తిః 
౧౮ అష్టాదశదశకః  - రామకథా
౧౯ ఏకోనవింశదశకః - భూమ్యాః దుఃఖమ్ ౧
౨౦ వింశదశకః - దేవకీపుత్రవధం
౨౧ ఏకవింశదశకః - నన్దసుతావతారః
౨౨ ద్వావింశదశకః - కృష్ణకథా
౨౩ త్రయోవింశదశకః  - మహాలక్ష్మ్యవతారః
౨౪ చతుర్వింశదశకః - మహిషాసురవధమ్ - దేవీస్తుతిః

౨౫ పఞ్చవింశదశకః - మహాసరస్వత్యవతారః
౨౬ షడ్వింశదశకః - సురథకథా
౨౭ సప్తవింశదశకః - శతాక్ష్యవతారః
౨౮ అష్టావింశదశకః  - శక్త్యవమానదోషః
౨౯ ఏకోనత్రింశదశకః  - దేవీపీఠోత్పత్తిః
౩౦ త్రింశదశకః  - శ్రీపార్వత్యవతారః
౩౧ ఏకత్రింశదశకః  - భ్రామర్యవతారః
౩౨ ద్వాత్రింశదశకః  - యక్షకథా
౩౩ త్రయస్త్రింశదశకః   - గౌతమకథా
౩౪ చతుస్త్రింశదశకః  - గౌతమశాపః
౩౫ పఞ్చత్రింశదశకః  - అనుగ్రహవైచిత్ర్యమ్  
౩౬ షట్త్రింశదశకః  - మూలప్రకృతిమహిమా
౩౭ సప్తత్రింశదశకః  - విష్ణుమహత్త్వమ్
౩౮ అష్టాత్రింశదశకః   - చిత్తశుద్ధిప్రాధాన్యమ్ 
౩౯ ఏకోనచత్వారింశదశకః - మణిద్వీపనివాసినీ
౪౦ చత్వారింశదశకః - ప్రార్థనా 
౪౧ ఏకచత్వారింశదశకః - ప్రణామమ్

౧ ప్రథమదశకః  - దేవీమహిమా
యస్మిన్నిదం యత ఇదం యదిదం యదస్మాత్

ఉత్తీర్ణరూపమభిపశ్యతి  యత్సమస్తమ్ ।
నో దృశ్యతే చ వచసాం మనసశ్చ దూరే

యద్భాతి చాదిమహసే ప్రణమామి  తస్మై  ॥ ౧-౧॥
న స్త్రీ పుమాన్ న సురదైత్యనరాదయో  న

క్లీబం  న భూతమపి కర్మగుణాదయశ్చ ।
భూమంస్త్వమేవ సదనాద్యవికార్యనన్తం

సర్వం త్వయా జగదిదం వితతం విభాతి ॥ ౧-౨॥
రూపం న తేఽపి బహురూపభృదాత్తశక్తి -
ర్నాట్యం తనోషి నటవత్ఖలు  విశ్వరఙ్గే ।

వర్షాణి  తే సరసనాట్యకలావిలీనా
భక్తా అహో సహృదయా క్షణవన్నయన్తి ॥ ౧-౩॥

రూపానుసారి ఖలు నామ తతో బుధైస్త్వం 
దేవీతి దేవ ఇతి చాసి నిగద్యమానా ।

దేవ్యాం త్వయీర్యస ఉమా కమలాఽథ వాగ్ వా
దేవే తు షణ్ముఖ ఉమాపతిరచ్యుతో వా ॥ ౧-౪॥

త్వం బ్రహ్మ  శక్తిరపి  ధాతృరమేశరుద్రైః
బ్రహ్మాణ్డసర్గపరిపాలనసంహృతీశ్చ    ।

రాజ్ఞీవ  కారయసి సుభ్రు నిజాజ్ఞయైవ 
భక్తేష్వనన్యశరణేషు  కృపావతీ చ ॥ ౧-౫॥

మాతా కరోతి తనయస్య కృతే శుభాని
కర్మాణి తస్య పతనే భృశమేతి దుఃఖమ్ ।

వృద్ధౌ సుఖం చ తవ కర్మ న నాపి దుఃఖం
త్వం హ్యేవ కర్మఫలదా జగతాం విధాత్రీ ॥ ౧-౬॥

సర్వత్ర వర్షసి  దయామత ఏవ వృష్ట్యా
సిక్తః  సుబీజ ఇవ వృద్ధిముపైతి   భక్తః ।

దుర్బీజవద్వ్రజతి నాశమభక్త ఏవ
త్వం నిర్ఘృణా  న విషమా న చ లోకమాతః ॥ ౧-౭॥

సర్వోపరీశ్వరి విభాతి సుధాసముద్ర -
స్తన్మధ్యతః పరివృతే వివిధైః  సుదుర్గైః  ।

ఛత్రాయితే  త్రిజగతాం  భవతీ మణిద్వీ-
పాఖ్యే శివే నిజపదే హసితాననాఽఽస్తే ॥ ౧-౮॥

యస్తే పుమానభిదధాతి మహత్త్వముచ్చై -
ర్యో నామ గాయతి శ‍ృణోతి చ తే విలజ్జః  ।

యశ్చాతనోతి భృశమాత్మనివేదనం తే
స స్వాన్యఘాని విధునోతి యథా తమోఽర్కః ॥ ౧-౯॥

త్వాం నిర్గుణాం  చ సగుణాం చ పుమాన్ విరక్తో
జానాతి కిఞ్చిదపి నో విషయేషు సక్తః ।

జ్ఞేయా  భవ త్వమిహ మే భవతాపహన్త్రీం
భక్తిం  దదస్వ వరదే పరిపాహి మాం త్వమ్ ॥ ౧-౧౦॥

౨ ద్వితీయదశకః - హయగ్రీవకథా
రణేషు దైత్యేషు  హతేషు దేవాః పురా ప్రహృష్టాః   సహదాతృశర్వాః ।
యియక్షవో యజ్ఞపతిం  వినీతాః ప్రపేదిరే  విష్ణుమనన్తవీర్యమ్  ॥౨-౧॥
దృష్ట్వా  చ నిద్రావశగం  ప్రభుం  తమధిజ్యచాపాగ్రసమర్పితాస్యమ్  ।
ఆశ్చర్యమాపుర్విబుధా న కోఽపి ప్రాబోధయత్తం  ఖలు పాపభీత్యా ॥౨-౨॥
హరేస్తదానీమజసృష్టవమ్ర్యా   ముఖార్పణాకుఞ్చితచాపమౌర్వీ ।
భగ్నా ధనుశ్చార్జవమాప  సద్యస్తేనాభవత్సోఽపి నికృత్తకణ్ఠః  ॥౨-౩॥
కాయాచ్ఛిరస్తూత్పతితం మురారేః పశ్యత్సు దేవేషు పపాత సిన్ధౌ ।
చేతః సురాణాం కదనే నిమగ్నం హాహేతి శబ్దః  సుమహానభూచ్చ ॥౨-౪॥
కిమత్ర కృత్యం పతితే హరౌ నః కుర్మః కథం వేతి మిథో బ్రువాణాన్  ।
దేవాన్ విధాతాఽఽహ భవేన్న కార్యమకారణం దైవమహో  బలీయః ॥౨-౫॥
ధ్యాయేత దేవీం కరుణార్ద్రచిత్తాం  బ్రహ్మాణ్డసృష్ట్యాదికహేతుభూతామ్    ।
సర్వాణి కార్యాణి విధాస్యతే నః సా సర్వశక్తా సగుణాఽగుణా చ ॥౨-౬॥
ఇత్యూచుషః ప్రేరణయా  విధాతుస్త్వామేవ వేదా నునువుః సురాశ్చ ।
దివి స్థితా  దేవగణాంస్త్వమాత్థ భద్రం  భవేద్వో హరిణేదృశేన ॥౨-౭॥
దైత్యో  హయగ్రీవ  ఇతి ప్రసిద్ధో  మయైవ  దత్తేన వరేణ వీరః ।
వేదాన్ మునీంశ్చాపి హయాస్యమాత్రవధ్యో  భృశం పీడయతి ప్రభావాత్  ॥౨-౮॥
దైవేన  కృత్తం హరిశీర్షమద్య  సంయోజ్యతాం వాజిశిరోఽస్య కాయే ।
తతో హయగ్రీవతయా మురారిర్దైత్యం  హయగ్రీవమరం  నిహన్తా ॥౨-౯॥
త్వమేవముక్త్వా సదయం తిరోధాస్త్వష్ట్రా  కబన్ధేఽశ్వశిరో  మురారేః ।
సంయోజితం పశ్యతి దేవసఙ్ఘే హయాననః శ్రీహరిరుత్థితోఽభూత్   ॥౨-౧౦॥
దైత్యం  హయగ్రీవమహన్  హయాస్యో రణే మురారిస్త్వదనుగ్రహేణ  ।
సదా జగన్మఙ్గలదే  త్వదీయాః పతన్తు మే మూర్ధ్ని  కృపాకటాక్షాః ॥౨-౧౧॥

౩ తృతీయదశకః - మహాకాల్యవతారః
జగత్సు సర్వేషు పురా విలీనేష్వేకార్ణవే  శేషతనౌ ప్రసుప్తే  ।
హరౌ సురారీ మధుకైటభాఖ్యౌ  మహాబలావప్సు విజహ్రతుర్ద్వౌ   ॥ ౩-౧॥

సమాః సహస్రం  యతచిత్తవృత్తీ  వాగ్బీజమన్త్రం  వరదే జపన్తౌ ।
ప్రసాదితాయా  అసురౌ భవత్యాః స్వచ్ఛన్దమృత్యుత్వమవాపతుస్తౌ  ॥ ౩-౨॥
ఏకామ్బుధౌ తౌ తరలోర్మిమాలే నిమజ్జనోన్మజ్జనకేలిలోలౌ   ।
యదృచ్ఛయా వీక్షితమబ్జయోనిం  రణోత్సుకావూచతురిద్ధగర్వౌ  ॥ ౩-౩॥
పద్మాసనం వీరవరోపభోగ్యం న భీరుభోగ్యం న వరాకభోగ్యమ్ ।
ముఞ్చేదమద్యైవ  న యాసి చేత్త్వం ప్రదర్శయ  స్వం యుధి శౌర్యవత్త్వమ్ ॥ ౩-౪॥
ఇదం సమాకర్ణ్య  భయాద్విరిఞ్చః సుషుప్తినిష్పన్దమమోఘశక్తిమ్  ।
ప్రబోధనార్థం   హరిమిద్ధభక్త్యా  తుష్టావ  నైవాచలదమ్బుజాక్షః  ॥ ౩-౫॥
అస్పన్దతా  త్వస్య కయాపి శక్త్యా కృతేతి మత్వా మతిమాన్ విరిఞ్చః ।
ప్రబోధయైనం   హరిమేవముక్త్వా స్తోత్రైర్విచిత్రైర్భవతీమనౌషీత్   ॥ ౩-౬॥
నుతిప్రసన్నాఽబ్జభవస్య   తూర్ణం  నిఃసృత్య విష్ణోః  సకలాఙ్గతస్త్వమ్   ।
దివి స్థితా  తత్క్షణమేవ  దేవో నిద్రావిముక్తో  హరిరుత్థితోఽభూత్  ॥ ౩-౭॥
అథైష  భీతం మధుకైటభాభ్యాం  విరిఞ్చమాలోక్య హరిర్జగాద  ।
అలం భయేనాహమిమౌ సురారీ హన్తాస్మి శీఘ్రం  సమరేఽత్ర పశ్య ॥ ౩-౮॥
ఏవం హరౌ వక్తరి తత్ర దైత్యౌ  రణోత్సుకౌ ప్రాపతురిద్ధగర్వౌ   ।
తయోరవిజ్ఞాయ  బలం మురారిర్యుద్ధోద్యతోఽభూదజరక్షణార్థమ్   ॥ ౩-౯॥
బిభేమి రాగాదిమహారిపుభ్యో జేతుం యతిష్యేఽహమిమాన్ సుశక్తాన్ ।
తదర్థశక్తిం   మమ దేహి నిత్యం నిద్రాలసో  మా చ భవాని మాతః ॥ ౩-౧౦॥

౪ చతుర్థదశకః  - మధుకైటభవధః
త్వం తామసీ సుప్తరమాధవాఙ్గజా  శ్యామా రుచామోహనతామ్రలోచనా  ।
ఏకార్ణవే  ఘోరరణోత్సుకాన్ హరిం దైత్యౌ  చ తౌ స్మేరముఖీ సమైక్షథాః  ॥ ౪-౧॥
పశ్యత్యజే బాహురణం మురారిణా కృత్వా మధుః శ్రాన్తిమవాప   సత్వరమ్ ।
అభ్యేత్య యుద్ధం  కురుతే స్మ కైటభః  శ్రాన్తే   చ తస్మిన్నకృతాహవం మధుః ॥ ౪-౨॥
ఏవం ముహుః సఙ్గరవిశ్రమావుభౌ   పర్యాయతో వర్షసహస్రపఞ్చకమ్   ।
గ్లానిం  వినా చక్రతురచ్యుతః  క్లమాద్విశ్రాన్తిమిచ్ఛన్నసురౌ    జగాద తౌ ॥ ౪-౩॥
శ్రాన్తేన   భీతేన చ బాలకేన చ ప్రభుః  పుమాన్నైవ  కరోతి సంయుగమ్ ।

మధ్యేరణం ద్వౌ కృతవిశ్రమౌ యువామేకః కరోమ్యేవ నిరన్తరాహవమ్ ॥ ౪-౪॥
జ్ఞాత్వా  హరిం శ్రాన్తముభౌ   విదూరతః సన్తస్థతుర్విశ్రమసౌఖ్యవాంస్తతః   ।
త్వామేవ తుష్టావ  కృపాతరఙ్గిణీం  సర్వేశ్వరీం దైత్యజయాయ మాధవః ॥ ౪-౫॥
దేవి ప్రసీదైష   రణే జితోఽస్మ్యహం దైత్యద్వయేనాబ్జభవం   జిఘాంసునా ।
సర్వం కటాక్షైస్తవ సాధ్యమత్ర మాం రక్షేతి వక్తారమభాషథా హరిమ్ ॥ ౪-౬॥
యుద్ధం  కురు త్వం జహి తౌ మయా భృశం సమ్మోహితౌ వక్రదృశేత్యయం  త్వయా ।
సఞ్చోదితో హృష్టమనా  మహార్ణవే  తస్థౌ రణాయాయయతుశ్చ దానవౌ ॥ ౪-౭॥
భూయోఽపి కుర్వన్ రణమచ్యుతో హసన్ కామాతురౌ తే ముఖపద్మదర్శనాత్ ।
తావాహ తుష్టోఽస్మ్యతులౌ  రణే యువాం దదామ్యహం వాం వరమేష వాఞ్ఛితమ్ ॥
౪-౮॥
తావూచతుర్విద్ధి హరే నయాచకావావాం దదావస్తవ వాఞ్ఛితం వరమ్ ।
నాసత్యవాచౌ స్వ ఇతీరితో హరిస్త్వాం సంస్మరన్ శత్రుజిగీషయాఽబ్రవీత్   ॥ ౪-౯॥
మహ్యం వరం యచ్ఛతమద్య మే యతో వధ్యౌ యువాం స్యాతమితీరితావుభౌ ।
దృష్ట్వాఽప్సు  లీనం సకలం సమూచతుస్త్వం సత్యవాఙ్నౌ జహి నిర్జలే  స్థలే  ॥ ౪-౧౦॥
అస్త్వేవమిత్యాదృతవాఙ్ముదా హరిః స్వోరౌ పృథావున్నమితే జలోపరి ।
కృత్వాఽరిణా తచ్ఛిరసీ తదాఽచ్ఛినత్స్వచ్ఛన్దమృత్యూ  తవ మాయయా హతౌ ॥ ౪-
౧౧॥
ద్వేషశ్చ రాగశ్చ సదా మమామ్బికే దైత్యౌ  హృది స్తోఽత్ర వివేకమాధవః ।
ఆభ్యాం కరోత్యేవ రణం జయత్వయం తుభ్యం మహాకాలి నమః ప్రసీద  మే ॥ ౪-౧౨॥

౫ పఞ్చమదశకః - సుద్యుమ్నకథా
జాతా సుతేలా మనుసప్తమస్య సంప్రార్థితోఽనేన   మునిర్వసిష్ఠః  ।
శమ్భోః కటాక్షేణ సుతాం కుమారం చక్రే స కాలేన బభూవ రాజా ॥ ౫-౧॥
సుద్యుమ్ననామా మృగయావిహారీ గతో హయారూఢ ఇలావృతం సః ।
స్త్రీత్వం  పునః ప్రాప్య  సుతం హిమాంశోర్వవ్రే పతిం పుత్రమసూత  చైషా  ॥ ౫-౨॥
న్యవేదయత్సా గురవే వసిష్ఠాయైషా   కదాచిన్నిజపుంస్త్వకామమ్ ।
తత్సాధనార్థం  హరమేవ దధ్యౌ మునిః ప్రసన్నస్తమువాచ  శమ్భుః ॥ ౫-౩॥

ఇలావృతం మా పురుషః ప్రయాతు  ప్రయాతి  చేత్సోఽస్త్వబలా తదైవ  ।
ఏవం మయా నిశ్చితమేవ సౌమ్య గౌర్యాః ప్రసాదాయ  భవాన్ ప్రియో  మే ॥ ౫-౪॥
న పక్షభేదోఽత్ర మమాస్తి గౌరీ భవాంశ్చ తృప్తౌ భవతాం మదీయౌ ।
ఇతః పరం తస్య మనోరపత్యం మాసం పుమాన్ స్యాద్వనితా చ మాసమ్ ॥ ౫-౫॥
ఏవం శివోక్తేన మనోరపత్యం లబ్ధ్వా  చ పుంస్త్వం ధరణీం శశాస ।
స్త్రీత్వే  చ హర్మ్యేషు నినాయ కాలం జనో న చైనం  నృపమభ్యనన్దత్  ॥ ౫-౬॥
పురూరవస్యాత్మసుతేఽర్పయిత్వా రాజ్యం విరక్తో వనమేత్య భూపః ।
శ్రీనారదాల్లబ్ధనవార్ణమన్త్రో     భక్త్యా స దధ్యౌ భవతారిణీం త్వామ్ ॥ ౫-౭॥
సింహాధిరూఢామరుణాబ్జనేత్రాం   త్వాం సుప్రసన్నామభివీక్ష్య  నత్వా ।
స్తుత్వా చ భక్త్యా స్థిరపుంస్త్వమేష  లేభేఽథ సాయుజ్యమవాప చాన్తే ॥ ౫-౮॥
శౌర్యం న వీర్యం న చ పౌరుషం మే నైవాస్తి  చ స్త్రీసహజా  తితిక్షా ।
మూఢో న జానామ్యశుభం శుభం చ దేయం త్వయా మే శుభమేవ మాతః ॥ ౫-౯॥
పశ్యాని మాతః ప్రవరాన్గురూంస్తే   కారుణ్యతో మాం సుపథా నయన్తు ।
సత్సఙ్గసమ్భావితచిత్తవృత్తిర్భవాని   తే దేవి నమః ప్రసీద  ॥ ౫-౧౦॥

౬ షష్ఠదశకః  - వ్యాసనారదసమాగమః
త్వదిచ్ఛయా దేవి పులస్త్యవాచా పరాశరాద్విష్ణుపురాణకర్తుః  ।
మునేర్హరిర్లోకహితాయ   దీపాద్యథా ప్రదీపోఽజని  కృష్ణనామా  ॥౬-౧॥
వేదం చతుర్ధా వ్యదధత్స కృష్ణద్వైపాయనో   వ్యాస ఇతి ప్రసిద్ధః   ।
వేదాన్తసూత్రాణి  పురాణజాలం మహేతిహాసం చ మహాంశ్చకార ॥౬-౨॥
తపః ప్రవృత్తః   కలవిఙ్కపోతం మాత్రా స సంలాలితమాశ్రమాన్తే  ।
పశ్యన్నధన్యామనపత్యతాం స్వాం సపుత్రభాగ్యాతిశయం  చ దధ్యౌ ॥౬-౩॥
సత్పుత్రలాభాయ  తపశ్చికీర్షుస్తీవ్రం    మహామేరుసమీపమేత్య ।
ఆరాధనీయః క ఇతి క్షణం స చిన్తాఽఽతురో లోకగురుః స్థితోఽభూత్  ॥౬-౪॥
శ్రీనారదస్తత్ర  సమాగతస్త్వత్కృపాకటాక్షాఙ్కురవన్మహర్షిః  ।
అర్ఘ్యాదిసమ్పూజిత  ఆసనస్థో వ్యాసేన పృష్టః  ప్రహసన్నివాహ  ॥౬-౫॥
కిం చిన్తయా కృష్ణ భజస్వ దేవీం కృపావతీ వాఞ్ఛితదానదక్షా ।
అహేతురేషా ఖలు సర్వహేతుర్నిరస్తసామ్యాతిశయా నిరీహా ॥౬-౬॥

సైషా  మహాశక్తిరితి ప్రసిద్ధా  యదాజ్ఞయా  బ్రహ్మరమేశరుద్రాః   ।
బ్రహ్మాణ్డసర్గస్థితిసంహృతీశ్చ     కుర్వన్తి కాలే న చ తే స్వతన్త్రాః  ॥౬-౭॥
యస్యాశ్చ తే శక్తిభిరేవ  సర్వకర్మాణి కుర్వన్తి సురాసురాద్యాః ।
మర్త్యా మృగాః కృష్ణ పతత్రిణశ్చ  శక్తేర్విధేయాః  క ఇహావిధేయః ॥౬-౮॥
ప్రత్యక్షముఖ్యైర్న   చ సా ప్రమాణైర్జ్ఞేయా    తపోభిః కఠినైర్వ్రతైశ్చ   ।
న వేదశాస్త్రాధ్యయనేన  చాపి భక్త్యైవ  జానాతి పుమాన్ మహేశీమ్ ॥౬-౯॥
తామేవ భక్త్యా సతతం భజస్వ సర్వార్థదాం  కృష్ణ తవాస్తు భద్రమ్  ।
ఇత్యూచుషి బ్రహ్మసుతే  గతే స వ్యాసస్తపోఽర్థం  గిరిమారురోహ ॥౬-౧౦॥
ఇహాస్మి పర్యాకులచిత్తవృత్తిర్గురుం   న పశ్యామి మహత్తమం చ ।
సన్మార్గతో  మాం నయ విశ్వమాతః ప్రసీద  మే త్వాం శరణం వ్రజామి  ॥౬-౧౧॥

౭ సప్తమదశకః - శుకోత్పత్తిః
కృష్ణస్య  తస్యారణితః శుకాఖ్యస్తవ ప్రసాదాదజనిష్ట  పుత్రః  ।
హృష్టో మునిర్మఙ్గలకర్మ  చక్రే తత్రాదితేయా  వవృషుః సుమాని ॥ ౭-౧॥
కేచిజ్జగుః  కేచన వాద్యఘోషం చక్రుశ్చ  నాకే ననృతుః స్త్రియశ్చ  ।
వాయుర్వవౌ స్పర్శసుఖః సుగన్ధః  శుకోద్భవే సర్వజనాః ప్రహృష్టాః   ॥ ౭-౨॥
బాలః స సద్యో వవృధే సుచేతాః బృహస్పతేరాత్తసమస్తవిద్యః ।
దత్వా వినీతో గురుదక్షిణాం చ ప్రత్యాగతో  హర్షయతి  స్మ తాతమ్ ॥ ౭-౩॥
యువానమేకాన్తతపఃప్రవృత్తం   వ్యాసః కదాచిచ్ఛుకమేవమూచే ।
వేదాంశ్చ శాస్త్రాణి  చ వేత్సి పుత్ర కృత్వా వివాహం భవ సద్గృహస్థః   ॥ ౭-౪॥
సర్వాశ్రమాణాం  కవయో విశిష్టా గృహాశ్రమం  శ్రేష్ఠతరం   వదన్తి ।
తమాశ్రితస్తిష్ఠతి    లోక ఏష యజస్వ దేవాన్ విధివత్పితౄంశ్చ ॥ ౭-౫॥
తవాస్తు సత్పుత్ర ఋణాదహం చ ముచ్యేయ మాం త్వం సుఖినం కురుష్వ ।
పుత్రః  సుఖాయాత్ర పరత్ర చ స్యాత్త్వాం పుత్ర తీవ్రైరలభే  తపోభిః ॥ ౭-౬॥
కిఞ్చ ప్రమాథీని  సదేన్ద్రియాణి  హరన్తి చిత్తం ప్రసభం  నరస్య ।
పశ్యన్ పితా మే జననీం తపస్వీ పరాశరోఽపి స్మరమోహితోఽభూత్ ॥ ౭-౭॥

య ఆశ్రమాదాశ్రమమేతి   తత్తత్కర్మాణి కుర్వన్ స సుఖీ సదా స్యాత్ ।
గృహాశ్రమో  నైవ  చ బన్ధహేతుస్త్వయా  చ ధీమన్ క్రియతాం  వివాహః ॥ ౭-౮॥
ఏవం బ్రువాణోఽపి  శుకం వివాహాద్యసక్తమాజ్ఞాయ  పితేవ రాగీ ।
పురాణకర్త్తా  చ జగద్గురుః  స మాయానిమగ్నోఽశ్రువిలోచనోఽభూత్  ॥ ౭-౯॥
భోగేషు మే నిస్పృహతాఽస్తు మాతః ప్రలోభితో  మా కరవాణి పాపమ్ ।
మా బాధతాం మాం తవ దేవి మాయామాయాధినాథే సతతం నమస్తే ॥ ౭-౧౦॥

౮ అష్టమదశకః  - పరమజ్ఞానోపదేశః
అథాహ కృష్ణః  శ‍ృణు చిన్తయాఽలం గృహాశ్రమస్తే  న చ బన్ధకృత్స్యాత్  ।
బన్ధస్య  ముక్తేశ్చ మనో హి హేతుర్మనోజయార్థం  భజ విశ్వధాత్రీమ్  ॥౮-౧॥
యస్యాః ప్రసాదే  సఫలం సమస్తం యదప్రసాదే  విఫలం సమస్తమ్ ।
మాహాత్మ్యమస్యా విదితం జగత్సు మయా కృతం భాగవతం శ‍ృణు త్వమ్ ॥౮-౨॥
విష్ణుర్జగత్యేకసముద్రలీనే    బాలః శయానో వటపత్ర ఏకః ।
స్వబాలతాహేతువిచారమగ్నః శుశ్రావ  కామప్యశరీరివాచమ్ ॥౮-౩॥
సనాతనం సత్యమహం మదన్యత్సత్యం న చ స్యాదహమేవ సర్వమ్ ।
శ్రుత్వేదమున్మీలితదృష్టిరేష   స్మితాననాం త్వాం జననీం దదర్శ ॥౮-౪॥
చతుర్భుజా శఙ్ఖగదారిపద్మధరా  కృపాద్యైః  సహ శక్తిజాలైః  ।
స్థితా  జలోపర్యమలామ్బరా త్వం ప్రహృష్టచిత్తం    హరిమేవమాత్థ ॥౮-౫॥
కిం విస్మయేనాచ్యుత విస్మృతాఽహం త్వయా పరాశక్తిమహాప్రభావాత్  ।
సా నిర్గుణా  వాఙ్మనసోరగమ్యా మాం సాత్వికీం శక్తిమవేహి  లక్ష్మీమ్ ॥౮-౬॥
శ్రుతస్త్వయా యస్త్వశరీరిశబ్దో హితాయ తే దేవ తయా స ఉక్తః ।
అయం హి సర్వశ్రుతిశాస్త్రసారో   మా విస్మరేమం హృది రక్షణీయమ్ ॥౮-౭॥
నాతః పరం జ్ఞేయమవేహి  కిఞ్చిత్ప్రియోఽసి దేవ్యాః శ‍ృణు మే వచస్త్వమ్ ।
త్వన్నాభిపద్మాద్ద్రుహిణో  భవేత్స కర్తా జగత్పాలయ తత్సమస్తమ్ ॥౮-౮॥
భ్రూమధ్యతః  పద్మభవస్య కోపాద్రుద్రో  భవిష్యన్ సకలం హరేచ్చ ।
దేవీం సదా సంస్మర తేఽస్తు భద్రమేవం  నిగద్యాశు తిరోదధాథ ॥౮-౯॥
హరేరిదం జ్ఞానమజస్య  లబ్ధమజాత్సురర్షేశ్చ   తతో మమాపి ।
మయా త్విదం విస్తరతః సుతోక్తం యత్సూరయో భాగవతం వదన్తి ॥౮-౧౦॥

దేవ్యా మహత్త్వం ఖలు వర్ణ్యతేఽత్ర  యద్భక్తిమాప్తస్య గృహే న బన్ధః  ।
యద్భక్తిహీనస్త్వగృహేఽపి బద్ధో రాజాఽపి ముక్తో జనకో గృహస్థః  ॥౮-౧౧॥
విదేహరాజం తమవాప్య పృష్ట్వా  స్వధర్మశఙ్కాః పరిహృత్య ధీరః ।
ఫలేష్వసక్తః కురు కర్మ తేన కర్మక్షయః స్యాత్తవ భద్రమస్తు  ॥౮-౧౨॥
శ్రుత్వేతి  సద్యః శుక ఆశ్రమాత్స  ప్రస్థాయ   వైదేహపురం  సమేత్య ।
ప్రత్యుద్గతః   సర్వజనైర్నృపాయ  న్యవేదయత్స్వాగమనస్య హేతుమ్ ॥౮-౧౩॥
గృహస్థధర్మస్య  మహత్త్వమస్మాద్విజ్ఞాయ  ధీమాన్ స శుకో నివృత్తః ।
పిత్రాశ్రమం   ప్రాప్య  సుతాం పితౄణాం వ్యాసేఽతిహృష్టే గృహిణీం చకార ॥౮-౧౪॥
ఉత్పాద్య పుత్రాంశ్చతురః  సుతాం చ గృహస్థధర్మాన్  విధినాఽఽచరన్ సః ।
ప్రదాయ  చైనాం  మునయేఽణుహాయ బభూవ కాలే కృతసర్వకృత్యః ॥౮-౧౫॥
హిత్వాఽఽశ్రమం  తాతమపీశశైలశ ‍ృఙ్గే తపస్వీ సహసోత్పతన్ ఖే ।
బభౌ స భాస్వానివ తద్వియోగఖిన్నం శివో వ్యాసమసాన్త్వయచ్చ ॥౮-౧౬॥
సర్వత్ర శఙ్కాకులమేవ చిత్తం మమేహ విక్షిప్తమధీరమార్తమ్ ।
కర్తవ్యమూఢోఽస్మి సదా శివే మాం ధీరం కురు త్వం వరదే నమస్తే ॥౮-౧౭॥

౯ నవమదశకః - భువనేశ్వరీదర్శనః
ఏకార్ణవేఽస్మిన్  జగతి ప్రలీనే  దైత్యౌ  హరిర్బ్రహ్మవధోద్యతౌ తౌ ।
జఘాన దేవి త్వదనుగ్రహేణ  త్వదిచ్ఛయైవాగమదత్ర  రుద్రః  ॥౯-౧॥
ఏకో విమానస్తరసాఽఽగతః ఖాత్త్రిమూర్త్యవిజ్ఞాతగతిస్త్వదీయః   ।
త్వత్ప్రేరితా ఆరురుహుస్తమేతే స చోత్పతన్ వ్యోమ్ని చచార శీఘ్రమ్  ॥౯-౨॥
వైమానికాశ్చోద్గతయః   సశక్రం  దివం సపద్మోద్భవసత్యలోకమ్ ।
సరుద్రకైలాసమమీ   సవిష్ణువైకుణ్ఠమప్యుత్పులకా    అపశ్యన్ ॥౯-౩॥
అదృష్టపూర్వానితరాంస్త్రిమూర్తీన్   స్థానాని  తేషామపి దృష్టవన్తః   ।
త్రిమూర్తయస్తే  చ విమోహమాపుః ప్రాప్తో  విమానశ్చ సుధాసముద్రమ్  ॥౯-౪॥
త్వద్భ్రూలతాలోలతరఙ్గమాలం  త్వదీయమన్దస్మితచారుఫేనమ్  ।
త్వన్మఞ్జుమఞ్జీరమృదుస్వనాఢ్యం   త్వత్పాదయుగ్మోపమసౌఖ్యదం చ ॥౯-౫॥

తన్మధ్యతస్తే దదృశుర్విచిత్రప్రాకారనానాద్రులతాపరీతమ్    ।
స్థానం  మణిద్వీపమదృష్టపూర్వం  క్రమాచ్ఛివే  త్వాం చ సఖీసమేతామ్ ॥౯-౬॥
జ్ఞాత్వా  ద్రుతం  త్వాం హరిరాహ దాతస్త్రినేత్ర  ధన్యా వయమద్య నూనమ్ ।
సుధాసముద్రోఽయమనల్పపుణ్యైః   ప్రాప్యా  జగన్మాతృనివాసభూమిః ॥౯-౭॥
సా దృశ్యతే రాగిజనైరదృశ్యా  మఞ్చే నిషణ్ణా బహుశక్తియుక్తా ।
ఏషైవ  దృక్ సర్వమిదం చ దృశ్యమహేతురేషా ఖలు సర్వహేతుః ॥౯-౮॥
బాలః శయానో వటపత్ర ఏక ఏకార్ణవేఽపశ్యమిమాం  స్మితాస్యామ్ ।
యయైవ  మాత్రా పరిలాలితోఽహమేనాం సమస్తార్తిహరాం  వ్రజేమ  ॥౯-౯॥
రుధ్యామహే ద్వారి యది స్తువామస్తత్ర స్థితా  ఏవ వయం మహేశీమ్ ।
ఇత్యచ్యుతేనాభిహితే విమానస్త్వద్గోపురద్వారమవాప  దేవి ॥౯-౧౦॥
ఆయామ్యహం చిత్తనిరోధరూపవిమానతస్తే పదమద్వితీయమ్ ।
న కేనచిద్రుద్ధగతో   భవాని త్వామేవ మాతః శరణం వ్రజామి  ॥౯-౧౧॥

౧౦ దశమదశకః - శక్తిప్రదానమ్ 
తతో విమానాదజవిష్ణురుద్రాస్త్వద్గోపురద్వార్యవరుహ్య     సద్యః ।
స్త్రియః  కృతా దేవి తవేచ్ఛయైవ  సవిస్మయాస్త్వన్నికటం సమీయుః ॥ ౧౦-౧॥
కృతప్రణామాస్తవ  పాదయుగ్మనఖేషు విశ్వం ప్రతిబిమ్బితం  తే ।
విలోక్య సాశ్చర్యమమోఘవాగ్భిః పృథక్పృథక్ తుష్టువురమ్బికే  త్వామ్ ॥ ౧౦-౨॥
నుతిప్రసన్నా  నిజసర్గశక్తిం   మహాసరస్వత్యభిధామజాయ ।
రక్షార్థశక్తిం   హరయే మహాలక్ష్మ్యాఖ్యాం చ లీలానిరతే దదాథ ॥ ౧౦-౩॥
గౌరీం మహాకాల్యభిధాం చ దత్వా సంహారశక్తిం గిరిశాయ మాతః ।
నవాక్షరం మన్త్రముదీరయన్తీ  బద్ధాఞ్జలీంస్తాన్   స్మితపూర్వమాత్థ ॥ ౧౦-౪॥
బ్రహ్మన్  హరే రుద్ర మదీయశక్తిత్రయేణ  దత్తేన సుఖం భవన్తః ।
బ్రహ్మాణ్డసర్గస్థితిసంహృతీశ్చ     కుర్వన్తు మే శాసనయా వినీతాః ॥ ౧౦-౫॥
మాన్యా భవద్భిః ఖలు శక్తయో మే స్యాచ్ఛక్తిహీనం సకలం వినిన్ద్యమ్  ।
స్మరేత మాం సన్తతమేవముక్త్వా ప్రస్థాపయామాసిథ   తాంస్త్రిమూర్తీన్  ॥ ౧౦-౬॥
నత్వా త్రయస్తే  భవతీం నివృత్తాః పుంస్త్వం గతా ఆరురుహుర్విమానమ్ ।
సద్యస్తిరోధాః స సుధాసముద్రో ద్వీపో విమానశ్చ తిరోబభూవుః ॥ ౧౦-౭॥

ఏకార్ణవే  పఙ్కజసన్నిధౌ చ హతాసురే తే ఖలు తస్థివాంసః  ।
దృష్టం  ను సత్యం కిము బుద్ధిమోహః  స్వప్నో ను కిం వేతి చ న వ్యజానన్ ॥ ౧౦-౮॥
తతస్త్రయస్తే  ఖలు సత్యలోకవైకుణ్ఠకైలాసకృతాధివాసాః    ।
బ్రహ్మాణ్డసృష్ట్యాదిషు    దత్తచిత్తాస్త్వాం సర్వశక్తామభజన్త దేవి ॥ ౧౦-౯॥
సుధాసముద్రం  తరలోర్మిమాలం స్థానం  మణిద్వీపమనోపమం తే ।
మఞ్చే నిషణ్ణాం  భవతీం చ చిత్తే పశ్యాని తే దేవి నమః ప్రసీద  ॥ ౧౦-౧౦॥

౧౧ ఏకాదశదశకః - బ్రహ్మనారదసంవాదః
శ్రీనారదః  పద్మజమేకదాఽఽహ పితస్త్వయా సృష్టమిదం  జగత్కిమ్ ।
కిం విష్ణునా  వా గిరిశేన వా కిమకర్తృకం వా సకలేశ్వరః కః ॥ ౧౧-౧॥
ఇతీరితోఽజః సుతమాహ సాధు పృష్టం  త్వయా నారద మాం శ‍ృణు త్వమ్ ।
విభాతి దేవీ ఖలు సర్వశక్తిస్వరూపిణీ  సా భువనస్య హేతుః ॥ ౧౧-౨॥
ఏకం పరం బ్రహ్మ  సదద్వితీయమాత్మేతి వేదాన్తవచోభిరుక్తా ।
న సా పుమాన్ స్త్రీ చ న నిర్గుణా  సా స్త్రీత్వం  చ పుంస్త్వం చ గుణైర్దధాతి   ॥ ౧౧-౩॥
సర్వం తదావాస్యమిదం జగత్సా జాతా న సర్వం తత ఏవ జాతమ్ ।
తత్రైవ  సర్వం చ భవేత్ప్రలీనం సైవాఖిలం  నాస్తి చ కిఞ్చనాన్యత్ ॥ ౧౧-౪॥
గౌణాని చాన్తఃకరణేన్ద్రియాణి  సా నిర్గుణాఽవాఙ్మతిగోచరా  చ ।
సా స్తోత్రమన్త్రైః   సగుణా మహద్భిః సంస్తూయతే భక్తవిపన్నిహన్త్రీ ॥ ౧౧-౫॥
సుధాసముద్రే వసతీయమార్యా ద్వీపే విచిత్రాద్భుతశక్తియుక్తా   ।
సర్వం జగద్యద్వశగం వయం చ త్రిమూర్తయో  నామ యదాశ్రితాః  స్మః ॥ ౧౧-౬॥
తద్దత్తశక్తిత్రయమాత్రభాజస్త్రిమూర్తయః       పుత్ర వయం వినీతాః ।
తదాజ్ఞయా  సాధు సదాఽపి కుర్మో బ్రహ్మాణ్డసర్గస్థితిసంహృతీశ్చ     ॥ ౧౧-౭॥
దైవేన  మూఢం కవిమాతనోతి సా దుర్బలం తు ప్రబలం  కరోతి ।
పఙ్గుం  గిరిం లఙ్ఘయతే  చమూకం కృపావతీ చాఽతనుతే సువాచమ్ ॥ ౧౧-౮॥
యత్కిఞ్చిదజ్ఞాయి  మయా మహత్త్వం దేవ్యాస్తదుక్తం తవ సఙ్గ్రహేణ  ।
సర్వత్ర తద్వర్ణయ  విస్తరేణ విధత్స్వ భక్తిం  హృదయే జనానామ్ ॥ ౧౧-౯॥
ఇతీరితోఽజేన మునిః ప్రసన్నస్తవ  ప్రభావం  కరుణార్ద్రచిత్తే  ।

వ్యాసం తథాఽన్యాంశ్చ యథోచితం స ప్రబోధయామస  పవిత్రవాగ్భిః  ॥ ౧౧-౧౦॥
న మే గురుస్త్వచ్చరితస్య వక్తా న మే మతిస్త్వత్స్మరణైకసక్తా  ।
అవాచ్యవక్తాఽహమకార్యకర్తా నమామి మాతశ్చరణామ్బుజం తే ॥ ౧౧-౧౧॥

౧౨ ద్వాదశదశకః - ఉతథ్యజననమ్
పురా ద్విజః కశ్చన దేవదత్తో నామ ప్రజార్థం   తమసాసమీపే ।
కుర్వన్ మఖం గోభిలశాపవాచా లేభే సుతం మూఢమనన్తదుఃఖః ॥ ౧౨-౧॥
ఉతథ్యనామా వవృధే స బాలోమూఢస్తు దృష్టం  న దదర్శ కిఞ్చిత్ ।
శ్రుతం  న శుశ్రావ  జగాద నైవ  పృష్టో న చ స్నానజపాది చక్రే ॥ ౧౨-౨॥
ఇతస్తతోఽటన్ సమవాప్తగఙ్గో జలే నిమజ్జన్  ప్రపిబంస్తదేవ  ।
వసన్ మునీనాముటజేషు వేదమన్త్రాంశ్చ  శ‍ృణ్వన్ స దినాని నిన్యే ॥ ౧౨-౩॥
క్రమేణ  సత్సఙ్గవివృద్ధసత్త్వః    సత్యవ్రతః  సత్యతపాశ్చ భూత్వా ।
నాసత్యవాక్ త్వత్కృపయా సమూఢోఽప్యున్మీలితాన్తర్నయనో బభూవ ॥ ౧౨-౪॥
కులం పవిత్రం  జననీ విశుద్ధా పితా చ సత్కర్మరతః సదా మే ।
మయా కృతం నైవ  నిషిద్ధకర్మ  తథాఽపిమూఢోఽస్మి జనైశ్చ  నిన్ద్యః  ॥ ౧౨-౫॥
జన్మాన్తరే కిం ను కృతం మయాఽఘం కిం వా న విద్యాఽర్థిజనస్య  దత్తా ।
గ్రన్థోఽప్యదత్తః   కిము పూజ్యపూజా కృతా న కిం వా విధివన్న జానే ॥ ౧౨-౬॥
నాకారణం కార్యమితీర్యతే హి దైవం  బలిష్ఠం  దురతిక్రమం  చ ।
తతోఽత్ర మూఢో విఫలీకృతోఽస్మి వన్ధ్యద్రువన్నిర్జలమేఘవచ్చ    ॥ ౧౨-౭॥
ఇత్యాది సఞ్చిన్త్య వనే స్థితః  స కదాచిదేకం రుధిరాప్లుతాఙ్గమ్   ।
బీభత్సరూపం కిటిమేష పశ్యన్నయ్యయ్య ఇత్యుత్స్వనముచ్చచార ॥ ౧౨-౮॥
శరేణ విద్ధః  స కిరిర్భయార్తః ప్రవేపమానో  మునివాసదేశే ।
అన్తర్నికుఞ్జస్య  గతశ్చ దైవాదదృశ్యతామాప  భయార్తిహన్త్రి ॥ ౧౨-౯॥
వినా మకారం చ వినా చ భక్తిముచ్చార్య వాగ్బీజమనుం పవిత్రమ్  ।
ప్రసన్నబుద్ధిః   కృపయా తవైష  బభూవ దూరీకృతసర్వపాపః ॥ ౧౨-౧౦॥
నాహం కవిర్గానవిచక్షణో  న నటో న శిల్పాదిషు న ప్రవీణః  ।
పశ్యాత్ర మాం మూఢమనన్యబన్ధుం  ప్రసన్నబుద్ధిం   కురు మాం నమస్తే ॥ ౧౨-౧౧॥

౧౩ త్రయోదశదశకః  - ఉతథ్యమహిమా
అథాగతః కశ్చిదధిజ్యధన్వా మునిం నిషాదః సహసా జగాద ।
త్వం సత్యవాగ్బ్రూహి మునే త్వయా కిం దృష్టః  కిటిః సాయకవిద్ధదేహః  ॥ ౧౩-౧॥
దృష్టస్త్వయా   చేద్వద సూకరః క్వ గతో న వాఽదృశ్యత కిం మునీన్ద్ర  ।
అహం నిషాదః ఖలు వన్యవృత్తిర్మమాస్తి దారాదికపోష్యవర్గః  ॥ ౧౩-౨॥
శ్రుత్వా  నిషాదస్య వచో మునిః స తూష్ణీం  స్థితశ్చిన్తయతి  స్మ గాఢమ్ ।
వదామి కిం దృష్ట ఇతీర్యతే చేద్ధన్యాదయం  తం మమ చాప్యఘం స్యాత్ ॥ ౧౩-౩॥
సత్యం నరం రక్షతి రక్షితం చేదసత్యవక్తా నరకం వ్రజేచ్చ  ।
సత్యం హి సత్యం సదయం న కిఞ్చిత్సత్యం కృపాశూన్యమిదం మతం మే ॥ ౧౩-౪॥
ఏవం మునేశ్చిన్తయతః స్వకార్యవ్యగ్రో నిషాదః పునరేవమూచే ।
దృష్టస్త్వయా   కిం స కిటిర్న కిం వా దృష్టః  స శీఘ్రం  కథయాత్ర సత్యమ్ ॥ ౧౩-౫॥
మునిస్తమాహాత్ర పునః పునః కిం నిషాద మాం పృచ్ఛసి మోహమగ్నః ।
పశ్యన్ న భాషేత న చ బ్రువాణః  పశ్యేదలం వాగ్భిరవేహి సత్యమ్ ॥ ౧౩-౬॥
ఉన్మాదినో జల్పనమేతదేవం మత్వా నిషాదః సహసా జగామ ।
న సత్యముక్తం మునినా న కోలో హతశ్చ సర్వం తవ దేవి లీలాః ॥ ౧౩-౭॥
ద్రష్టా  పరం బ్రహ్మ  తదేవ చ స్యాదితి శ్రుతిః  ప్రాహ  న భాషతే సః ।
సదా బ్రువాణస్తు  న పశ్యతీదమయం హి సత్యవ్రతవాక్యసారః  ॥ ౧౩-౮॥
భూయః స సారస్వతబీజమన్త్రం  చిరం జపన్ జ్ఞాననిధిః  కవిశ్చ ।
వాల్మీకివత్సర్వదిశి ప్రసిద్ధో  బభూవ బన్ధూన్  సమతర్పయచ్చ ॥ ౧౩-౯॥
స్మృతా నతా దేవి సుపూజితా వా శ్రుతా  నుతా వా ఖలు వన్దితా  వా ।
దదాసి నిత్యం హితమాశ్రితేభ్యః  కృపార్ద్రచిత్తే  సతతం నమస్తే ॥ ౧౩-౧౦॥

౧౪ చతుర్దశదశకః  - సుదర్శనకథా - భరద్వాజాశ్రమప్రవేశమ్ 
రాజా పురాఽఽసీత్కిల కోసలేషు ధర్మైకనిష్ఠో  ధ్రువసన్ధినామా   ।
ఆస్తాం ప్రియే  అస్య మనోరమా చ లీలావతీ చేతి దృఢానురక్తే ॥ ౧౪-౧॥
మనోరమాఽసూత సుదర్శనాఖ్యం కుమారకం శత్రుజితం  చ సాఽన్యా ।
సంవర్ధయంస్తౌ  మృగయావిహారీ వనే నృపో హా హరిణా హతోఽభూత్ ॥ ౧౪-౨॥

విచిన్తయన్ రాజకులస్య వృత్తం తజ్జ్యేష్ఠపుత్రస్య    సుదర్శనస్య ।
రాజ్యాభిషేకాయ గురుర్వసిష్ఠశ్చకార  మన్త్రం  సచివైః  సమేతః ॥ ౧౪-౩॥
మాతామహః శత్రుజితో యుధాజిదభ్యేత్య సద్యోఽమితవీర్యశాలీ ।
రాజ్యే స్వదౌహిత్రమిహాభిషిక్తం  కర్తుం కుబుద్ధిః  కురుతే స్మ యత్నమ్ ॥ ౧౪-౪॥
మనోరమాయా అపి వీరసేనః పితాఽభ్యుపేత్యాశు రురోధ తస్య ।
యత్నం బలీ స్వస్వసుతాసుతాభిషేకైకబుద్ధీ  ఖలు తావభూతామ్ ॥ ౧౪-౫॥
కృత్వా వివాదం చ తతో నృపౌ ద్వౌ ఘోరం రణం చక్రతురిద్ధరోషౌ   ।
యుధాజితా తత్ర తు వీరసేనో దైవాద్ధతోఽభూద్ధరిణా    కరీవ ॥ ౧౪-౬॥
రాజ్యేఽభిషిక్తః ఖలు శత్రుజిత్స  బాలస్తతోఽయం రిపుభిద్యుధాజిత్ ।
దౌహిత్రరాజ్యం  సుఖమేకనాథః శశాస వజ్రీవ  దివం మహేశి ॥ ౧౪-౭॥
పత్యుః పితుశ్చాపి మృతేరనాథా భీతా విదల్లాభిధమన్త్రియుక్తా   ।
మనోరమా బాలసుతా త్వరణ్యే యయౌ భరద్వాజమునిం శరణ్యమ్ ॥ ౧౪-౮॥
తపోనిధిర్దీనజనానుకమ్పీ  జ్ఞాత్వా  మునిస్తాం ధ్రువసన్ధిపత్నీమ్   ।
ఉవాచ- వత్సే వస నిర్భయైవ  తపోవనేఽత్రాస్తు  శుభం తవేతి ॥ ౧౪-౯॥
అల్పోఽప్యుపేక్ష్యో న రిపుర్న రోగోఽప్యేవం స్మరన్నాశు నృపోయుధాజిత్ ।
తాం హర్తుకామః ససుతాం మహర్షేః  ప్రాపాశ్రమం   మన్త్రివరేణ  సాకమ్ ॥ ౧౪-౧౦॥
న మానితస్తేన తపస్వినా స మనోరమాం నైవ  సుతం చ లేభే ।
ప్రహర్తుకామోఽపి  మునిం స మన్త్రివాచా  నివృత్తః శ్రుతకౌశికోఽభూత్  ॥ ౧౪-౧౧॥
ఏవం మునిస్తాం ససుతాం రరక్ష భీతోఽస్మి సంసారయుధాజితోఽహమ్ ।
న మే సహాయోఽస్తి వినా త్వయైష  సనూపురం తే చరణం నమామి ॥ ౧౪-౧౨॥

౧౫ పఞ్చదశదశకః - సుదర్శనకథా - దేవీదర్శనమ్
ఏవం తవైవ  కృపయామునివర్యశీతచ్ఛాయాశ్రితో  హతభయః స సుదర్శనోఽయమ్ ।
వేదధ్వనిశ్రవణపూతహృదాశ్రమాన్తే   సమ్మోదయన్ మునిజనాన్ వవృధే కుమారః ॥ ౧౫-

౧॥
ఆబాల్యమేష మునిబాలకసఙ్గమేన  క్లీం  క్లీమితీశ్వరి  సదా తవ బీజమన్త్రమ్  ।

devInArAyaNIyam.pdf 15



దేవీనారాయణీయమ్

తత్రోచ్చచార  కృపయాఽస్య పురః కదాచిదావిర్బభూవిథ నతం తమభాషథాశ్చ ॥ ౧౫-

౨॥
ప్రీతాఽస్మి  తే సుత జగజ్జననీమవేహి  మాం సర్వకామవరదాం తవ భద్రమస్తు  ।
చన్ద్రాననాం  శశికలాం విమలాం సుబాహోః కాశీశ్వరస్య తనయాం విధినోద్వహ త్వమ్
॥ ౧౫-౩॥
నష్టా భవేయురచిరేణ తవారివర్గా రాజ్యం చ యైరపహృతం  పునరేష్యసి త్వమ్ ।
మాతృద్వయేన సచివైశ్చ  సమం స్వధర్మాన్ కుర్యాః సదేతి సముదీర్య తిరోదధాథ ॥
౧౫-౪॥
స్వప్నే త్వయా శశికలా కథితాఽస్తి భారద్వాజాశ్రమే  ప్రథితకోసలవంశజాతః  ।
ధీమాన్ సుదర్శన ఇతి ధ్రువసన్ధిపుత్ర   ఏనం పతిం వృణు తవాస్తు శుభం సదేతి ॥ ౧౫-౫॥
స్వప్నానుభూతమనృతం కిమృతం న వేతి సుప్తోత్థితా  తు మతిమత్యపి న వ్యజానాత్ ।
పృష్టాత్సుదర్శనకథాం  సుముఖీ ద్విజాత్సా శ్రుత్వాఽనురక్తహృదయైవ   బభూవ దేవి ॥
౧౫-౬॥
జ్ఞాత్వా  సుబాహురిదమాకులమానసస్తామస్మాన్నివర్త్తయితుమాశు సహేష్టపత్న్యా  ।
కృత్వా ప్రయత్నమఖిలం  విఫలం చ పశ్యన్నిచ్ఛాస్వయంవరవిధిం హితమేవ మేనే ॥
౧౫-౭॥
కశ్చిత్కదాచన సుదర్శనమేత్య విప్రః  ప్రాహాగతః  శశికలావచసాఽహమత్ర ।
సా త్వాం బ్రవీతి - నృపపుత్ర జగజ్జనన్యా  వాచా వృతోఽసి పతిరస్మి తవైవ  దాసీ ॥ ౧౫-

౮॥
అత్రాగతా  నృపతయో బహవస్త్వమేత్య తేషాం సుధీర మిషతాం నయ మాం ప్రియాం  తే
।
ఏవం వధూవచనమానయ తాం సుశీలాం భద్రం  తవాస్త్విదముదీర్య జగామ విప్రః  ॥ ౧౫-

౯॥
స్వప్నే చ జాగ్రతి  చ పశ్యతి భక్తవర్యస్త్వాం సన్తతం తవ వచో మధురం శ‍ృణోతి ।
ఐశ్వర్యమాశు లభతేఽపి చ ముక్తిమేతి త్వద్భక్తిమేవ  మమ దేహి నమో జనన్యై  ॥ ౧౫-

౧౦॥

౧౬ షోడశదశకః - సుదర్శనవివాహమ్
శ్రుత్వా  వధూవాక్యమరం కుమారో హృష్టో భరద్వాజమునిం ప్రణమ్య  ।

ఆపృఛ్య మాత్రా సహ దేవి స త్వాం స్మరన్ రథేనాప పురం సుబాహోః ॥ ౧౬-౧॥
స్వయంవరాహూతమహీభుజాం స సభాం ప్రవిష్టో  హతభీర్నిషణ్ణః  ।
కన్యా కలా పూర్ణశశీ  త్వసావిత్యాహుర్జనాస్తామభివీక్షమాణాః  ॥ ౧౬-౨॥
వధూశ్చ తద్దర్శనవర్ధితానురాగా   స్మరన్తీ తవ వాక్యసారమ్ ।
సభాం నృపాణామజితేన్ద్రియాణాం  న ప్రావిశత్సా  పితృచోదితాఽపి ॥ ౧౬-౩॥
శఙ్కాకులాస్తే నృవరా బభూవురుచ్చైర్యుధాజిత్కుపితో  జగాద- ।
మా దీయతాం లోకహితానభిజ్ఞా వధూరశక్తాయ సుదర్శనాయ ॥ ౧౬-౪॥
బాలోఽయమిత్యేష మయాఽఽశ్రమే  ప్రాగుపేక్షితః  సోఽత్ర రిపుత్వమేతి ।
మాఽయం చ వధ్వా వ్రియతాం  వృతశ్చేద్ధన్యామిమం  తాం చ హరేయమాశు ॥౧౬-౫॥
శ్రుత్వా  యుధాజిద్వచనం నృపాలా హితైషిణః  కేచిదుపేత్య సర్వమ్ ।
సుదర్శనం ప్రోచురథాపి  ధీరః స నిర్భయో నైవ  చచాల దేవి ॥ ౧౬-౬॥
ఏకత్ర పుత్రీ చ సుదర్శనశ్చ యుధాజిదన్యత్ర బలీ సకోపః ।
తన్మధ్యగో మంక్షు నృపః సుబాహుర్బద్ధాఞ్జలిః   ప్రాహ  నృపాన్ వినమ్రః  ॥ ౧౬-౭॥
నృపా వచో మే శ‍ృణుతేహ బాలా నాయాతి పుత్రీ మమ మణ్డపేఽత్ర  ।
తత్క్షమ్యతాం  శ్వోఽత్ర నయామ్యహం తాంయాతాద్య వో విశ్రమమన్దిరాణి   ॥ ౧౬-౮॥
గతేషు సర్వేషు సుదర్శనస్తు త్వాం సంస్మరన్ మాతృహితానుసారీ ।
సుబాహునా తన్నిశి తేన దత్తాం వధూం యథావిధ్యుదువాహ దేవి ॥ ౧౬-౯॥
ప్రాతర్యుధాజిత్ప్రబలో  వివాహవార్తాం నిశమ్యాత్తరుషా ససైన్యః  ।
సుదర్శనం మాతృవధూసమేతంయాత్రోన్ముఖం  భీమరవో రురోధ ॥ ౧౬-౧౦॥
తతో రణే ఘోరతరే సుబాహుః క్లీం  క్లీమితీశాని  సముచ్చచార ।
తత్రావిరాసీః  సమరాఙ్గణే  త్వం సింహాధిరూఢా స్వజనార్తిహన్త్రీ ॥ ౧౬-౧౧॥
త్వన్నామ గాయన్ కథయన్ గుణాంస్తే త్వాం పూజయంశ్చాత్ర నయామి కాలమ్ ।
స్వప్నేఽపి దృష్టా న మయా త్వమమ్బే కృపాం కురు త్వం మయి తే నమోఽస్తు ॥
౧౬-౧౨॥

౧౭ సప్తదశదశకః - సుదర్శనకోసలప్రాప్తిః 
యుధాజితం శత్రుజితం  చ హత్వా రణాఙ్గణస్థా  నుతిభిః ప్రసన్నా  ।
సుబాహుముఖ్యాననుగృహ్య భక్తాన్ సర్వేషు పశ్యత్సు తిరోదధాథ ॥ ౧౭-౧॥

పృష్టో నృపాన్ ప్రాహ  సుదర్శనస్తాన్ దృష్టా భవద్భిః ఖలు సర్వశక్తా ।
యానిర్గుణా యోగిభిరప్యదృశ్యా దృశ్యా చ భక్తైః  సగుణా వినీతైః  ॥ ౧౭-౨॥
యారాజసీదం సృజతీవ శక్తిర్యా  సాత్వికీ పాలయతీవ విశ్వమ్ ।
యాతామసీ సంహరతీవ సర్వం సద్వస్తు సైవాన్యదసత్సమస్తమ్  ॥ ౧౭-౩॥
భక్తార్తిహన్త్రీ  కరుణామయీసా భక్తద్రుహాం  భీతికరీ ప్రకామమ్  ।
వసన్ భరద్వాజతపోవనాన్తే చిరాయ మాత్రా సహ తాం భజేఽహమ్ ॥ ౧౭-౪॥
తామేవ భక్త్యా భజతేహ భుక్తిముక్తిప్రదామస్తు  శుభం సదా వః ।
శ్రుత్వేదమానమ్రముఖాస్తథేతి   సమ్మన్త్ర్య  భూపాశ్చ తతో నివృత్తాః ॥ ౧౭-౫॥
సుదర్శనో మాతృవధూసమేతః సుబాహుమాపృఛ్య రథాధిరూఢః ।
పురీమయోధ్యాం ప్రవిశన్  పురేవ సీతాపతిస్తోషయతి స్మ సర్వాన్ ॥ ౧౭-౬॥
లీలావతీం ప్రాప్య  విమాతరం చ నత్వా విషణ్ణాం  హతపుత్రతాతామ్  ।
సదుక్తిభిః కర్మగతీః ప్రబోధ్య  స సాన్త్వయామాస మహేశి భక్తః ॥ ౧౭-౭॥
జనేషు పశ్యత్సు సుదర్శనోఽత్ర త్వాం పూజయిత్వా గురుణాఽభిషిక్తః ।
రాజ్యే త్వదీయం గృహమాశు కృత్వా పూజావిధానాది చ సంవృధత్త ॥ ౧౭-౮॥
తస్మిన్ నృపే త్వత్సదనాని కృత్వా జనాః ప్రతిగ్రామమపూజయంస్త్వామ్   ।
కాశ్యాం సుబాహుశ్చ తథాఽకరోత్తే సర్వత్ర పేతుః కరుణాకటాక్షాః ॥ ౧౭-౯॥
న కర్మణా న ప్రజయా  ధనేన నయోగసాఙ్ఖ్యాదివిచిన్తయా  చ ।
న చ వ్రతేనాపి  సుఖానుభూతిర్భక్త్యైవ  మర్త్యః సుఖమేతి మాతః ॥ ౧౭-౧౦॥
నాహం సుబాహుశ్చ సుదర్శనశ్చ న మే భరద్వాజమునిః శరణ్యః ।
గురుః సుహృద్బన్ధురపి  త్వమేవ మహేశ్వరి త్వాం సతతం నమామి ॥ ౧౭-౧౧॥

౧౮ అష్టాదశదశకః  - రామకథా
సూర్యాన్వయే దాశరథీ రమేశో రామాభిధోఽభూద్భరతోఽథ జాతః ।
జ్యేష్టానువర్త్తీ  ఖలు లక్ష్మణశ్చ శత్రుఘ్ననామాఽపి  జగద్విధాత్రి ॥ ౧౮-౧॥
విమాతృవాక్యోజ్ఝితరాజ్యభోగో  రామః ససీతః సహలక్ష్మణశ్చ ।
చరన్ జటావల్కలవానరణ్యే గోదావరీతీరమవాప దేవి ॥ ౧౮-౨॥
తం వఞ్చయన్ రావణ ఏత్య మాయీ జహార సీతాం యతిరూపధారీ ।

రామస్య పత్నీవిరహాతురస్య శ్రుత్వా  విలాపం వనమప్యరోదీత్ ॥ ౧౮-౩॥
శ్రీనారదోఽభ్యేత్య  జగాద రామం కిం రోదిషి ప్రాకృతమర్త్యతుల్యః  ।
త్వం రావణం హన్తుమిహావతీర్ణో హరిః కథం విస్మరసీదమార్య ॥ ౧౮-౪॥
కృతే యుగే వేదవతీతి కన్యా హరిం శ్రుతిజ్ఞా  పతిమాప్తుమైచ్ఛత్  ।
సా పుష్కరద్వీపగతా తదర్థమేకాకినీ  తీవ్రతపశ్చకార  ॥ ౧౮-౫॥
శ్రుతా  తయాఽభూదశరీరివాక్ తే హరిః పతిర్భావిని జన్మని స్యాత్ ।
నిశమ్య తద్ధృష్టమనాస్తథైవ    కృత్వా తపస్తత్ర నినాయ కాలమ్ ॥ ౧౮-౬॥
తాం రావణః కామశరార్ద్దితః  సంశ్చకర్ష సా చ స్తవనేన దేవీమ్ ।
ప్రసాద్య  కోపారుణలోచనాభ్యాం నిరీక్ష్య తం నిశ్చలమాతతాన ॥ ౧౮-౭॥
శశాప తం చ త్వమరే మదర్థే సబాన్ధవో  రాక్షస నంక్ష్యసీతి ।
స్వం కౌణపస్పృష్టమశుద్ధదేహం  యోగేన సద్యో విజహౌ సతీ సా ॥ ౧౮-౮॥
జాతా పునః సా మిథిలేశకన్యా కాలే హరిం త్వాం పతిమాప దైవాత్  ।
స హన్యతాం సత్వరమాశరేన్ద్రస్తన్నాశకాలస్తు   సమాగతశ్చ ॥ ౧౮-౯॥
తదర్థమారాధయ  లోకనాథాం నవాహయజ్ఞేన  కృతోపవాసః ।
ప్రసాద్య  తామేవ సురా నరాశ్చ కామాన్ లభన్తే శుభమేవ తే స్యాత్ ॥ ౧౮-౧౦॥
ఇత్యూచివాంసం మునిమేవ రామ ఆచార్యమాకల్ప్య సలక్ష్మణస్త్వామ్ ।
సమ్పూజ్య సుస్మేరముఖీం వ్రతాన్తే  సింహాధిరూఢాం చ పురో దదర్శ ॥ ౧౮-౧౧॥
భక్త్యా నతం తం ద్రుతమాత్థ  రామ హరిస్త్వమంశేన మదాజ్ఞయైవ   ।
జాతో నరత్వేన దశాస్యహత్యై  దదామి తచ్ఛక్తిమహం తవేహ ॥ ౧౮-౧౨॥
శ్రుత్వా  తవోక్తిం స హనూమదాద్యైః  సాకం కపీన్ద్రైః  కృతసేతుబన్ధః  ।
లఙ్కాం ప్రవిష్టో  హతరావణాద్యః పురీమయోధ్యామగమత్ససీతః ॥ ౧౮-౧౩॥
హా దేవి భక్తిర్న హి మే గురుశ్చ న చైవ  వస్తుగ్రహణే  పటుత్వమ్ ।
సత్సఙ్గతిశ్చాపి  న తే పతన్తు కృపాకటాక్షా మయి తే నమోఽస్తు ॥ ౧౮-౧౪॥

౧౯ ఏకోనవింశదశకః - భూమ్యాః దుఃఖమ్ ౧
పురా ధరా దుర్జనభారదీనా  సమం సురభ్యా విబుధైశ్చ  దేవి ।
విధిం సమేత్య స్వదశామువాచ స చానయత్క్షీరపయోనిధిం  తాన్ ॥ ౧౯-౧॥

స్తుతో హరిః పద్మభవేన సర్వం జ్ఞాత్వాఽఖిలాన్  సాఞ్జలిబద్ధమాహ   ।
బ్రహ్మన్  సురా నైవ  వయం స్వతన్త్రా దైవం  బలీయః కిమహం కరోమి ॥ ౧౯-౨॥
దైవేన  నీతః ఖలు మత్స్యకూర్మకోలాదిజన్మాన్యవశోఽహమాప్తః ।
నృసింహభావాదతిభీకరత్వం హయాననత్వాత్పరిహాస్యతాం చ ॥ ౧౯-౩॥
జాతః పునర్దాశరథిశ్చ  దుఃఖాద్దుఃఖం  గతోఽహం విపినాన్తచారీ ।
రాజ్యం చ నష్టం  దయితా హృతా మే పితా మృతో హా ప్లవగాః  సహాయాః ॥ ౧౯-౪॥
కృత్వా రణం భీమమరిం నిహత్య పత్నీం చ రాజ్యం చ పునర్గృహీత్వా  ।
దుష్టాపవాదేన  పతివ్రతాం  తాం విహాయ హా దుర్యశసాఽభిషిక్తః ॥ ౧౯-౫॥
యది స్వతన్త్రోఽస్మి  మమైవమార్తిర్న  స్యాద్వయం కర్మకలాపబద్ధాః  ।
సదాఽపి మాయవశగాస్తతోఽత్ర మాయాధినాథాం శరణం వ్రజామః  ॥ ౧౯-౬॥
ఇతీరితైర్భక్తివినమ్రశీర్షైర్నిమీలితాక్షైర్విబుధైః      స్మృతా త్వమ్ ।
ప్రభాతసన్ధ్యేవ   జపాసుమాఙ్గీ తమోనిహన్త్రీ చ పురః స్థితాఽఽత్థ  ॥ ౧౯-౭॥
జానే దశాం వో వసుదేవపుత్రో భూత్వా హరిర్దుష్టజనాన్   నిహన్తా ।
తదర్థశక్తీరహమస్య   దద్యామంశేన జాయేయ చ నన్దపుత్రీ  ॥ ౧౯-౮॥
యూయం చ సాహాయ్యమముష్య కర్తుమంశేన దేవా దయితాసమేతాః ।
జాయేధ్వముర్వ్యాం జగతోఽస్తు భద్రమేవం  వినిర్దిశ్య  తిరోదధాథ ॥ ౧౯-౯॥
విచిత్రదుష్టాసురభావభారనిపీడితం   మే హృదయం మహేశి ।
అత్రావతీర్యేదమపాకురు  త్వం మాతా హి మే తే వరదే నమోఽస్తు ॥ ౧౯-౧౦॥

౨౦ వింశదశకః - దేవకీపుత్రవధం
అథోరుపుణ్యే మథురాపురే తు విభూషితే మౌక్తికమాలికాభిః ।
శ్రీదేవకీశౌరివివాహరఙ్గే  సర్వైః  శ్రుతం  వ్యోమవచః స్ఫుటార్థమ్  ॥౨౦-౧॥
అవేహి భో దేవకనన్దనాయాః  సుతోఽష్టమః  కంస తవాన్తకః స్యాత్ ।
శ్రుత్వేతి  తాం హన్తుమసిం దధానః కంసో నిరుద్ధో వసుదేవముఖ్యైః  ॥౨౦-౨॥
అథాహ శౌరిః శ‍ృణు కంస పుత్రాన్  దదామి తేఽస్యాః శపథం కరోమి ।
ఏతద్వచో మే వ్యభిచర్యతే చేన్మత్పూర్వజాతా నరకే పతన్తు ॥౨౦-౩॥
శ్రద్ధాయ   శౌరేర్వచనం ప్రశాన్తస్తాం  దేవకీం భోజపతిర్ముమోచ ।

సర్వే చ తుష్టా యదవో నగర్యాం తౌ దమ్పతీ చోషతురాత్తమోదమ్ ॥౨౦-౪॥
కాలే సతీ పుత్రమసూత  తాతః కంసాయ నిశ్శఙ్కమదాత్సుతం స్వమ్ ।
హన్తా న మేఽయం శిశురిత్యుదీర్య తం ప్రత్యదాద్భోజపతిశ్చ  తస్మై  ॥౨౦-౫॥
అథాశు భూభారవినాశనాఖ్యత్వన్నాటకప్రేక్షణకౌతుకేన  ।
శ్రీనారదః  సర్వవిదేత్య కంసమదృశ్యహాసం సకలం జగాద ॥౨౦-౬॥
త్వం భూప దైత్యః  ఖలు కాలనేమిర్జగత్ప్రసిద్ధో  హరిణా హతశ్చ ।
తతోఽత్ర జాతోఽసి సురా హరిశ్చ త్వాం హన్తుమిచ్ఛన్త్యధునాఽపి శత్రుమ్  ॥౨౦-౭॥
దేవాస్తదర్థం  నరరూపిణోఽత్ర వ్రజే  చ జాతా వసుదేవముఖ్యాః ।
నన్దాదయశ్చ  త్రిదశా  ఇమే న విస్రమ్భణీయా  న చ బాన్ధవాస్తే  ॥౨౦-౮॥
త్వం వ్యోమవాణీం స్మర దేవకస్య పుత్ర్యాః  సుతేష్వష్టమతాం  గతః సన్ ।
స త్వాం నిహన్తా హరిరేవ శత్రురల్పోఽపి  నోపేక్ష్య ఇతీర్యతే హి ॥౨౦-౯॥
సర్వాత్మజానాం నృప మేలనేఽస్యాః సర్వేఽష్టమాః  స్యుః ప్రథమే  చ సర్వే ।
మాయావినం విద్ధి హరిం సదేతి గతే మునౌ క్రోధమియాయ  కంసః ॥౨౦-౧౦॥
స దేవకీసూనుమరం జఘాన కారాగృహే తాం పతిమప్యబధ్నాత్ ।
తయోః సుతాన్ షట్ ఖలు జాతమాత్రాన్  హత్వా కృతం స్వం హితమేవ మేనే ॥ ౨౦-
౧౧॥
కాయేన వాచా మనసేన్ద్రియైర్వా   మా జాతు పాపం కరవాణి దేవి ।
మమాస్తు సత్కర్మరతిః ప్రియస్తే  భవాని భక్తం కురు మాం నమస్తే ॥౨౦-౧౨॥

౨౧ ఏకవింశదశకః - నన్దసుతావతారః
సర్వేఽపి జీవా నిజకర్మబద్ధా ఏతే షడాసన్ద్రుహిణస్య  పౌత్రాః  ।
తన్నిన్దయా  దైత్యకులే  ప్రజాతాః  పునశ్చ శప్తా జనకేన దైవాత్  ॥౨౧-౧॥
తేనైవ  తే శౌరిసుతత్వమాప్తా హతాశ్చ కంసేన తు జాతమాత్రాః  ।
శ్రీనారదేనర్షివరేణ   దేవి జ్ఞాతం  పురావృత్తమిదం సమస్తమ్ ॥౨౧-౨॥
ప్రాగ్దమ్పతీ   చాదితికశ్యపౌ హా స్వకర్మదోషేణ పునశ్చ జాతౌ ।
తౌ దేవకీశూరసుతౌ స్వపుత్రనాశాదిభిర్దుఃఖమవాపతుశ్చ   ॥౨౧-౩॥
త్వం దేవకీసప్తమగర్భతో వై గృహ్ణన్త్యనన్తాంశశిశుం   స్వశక్త్యా ।
నివేశ్య రోహిణ్యుదరే ధరణ్యాం మర్త్యో భవేత్యచ్యుతమాదిశశ్చ ॥౨౧-౪॥

ప్రాక్కర్మదోషాత్స  సుహృన్మఘోనః క్రుద్ధేన   శప్తో భృగుణా మురారిః ।
దయార్హసంసారిదశామవాప్స్యన్  హా దేవకీగర్భమథావివేశ ॥౨౧-౫॥
పూర్ణే తు గర్భే హరిరర్ద్ధరాత్రే  కారాగృహే దేవకనన్దనాయాః  ।
జజ్ఞే సుతేష్వష్టమతామవాప్తః  శౌరిర్విముక్తో నిగడైశ్చ  బన్ధాత్  ॥౨౧-౬॥
వ్యోమోత్థవాక్యేన  తవైవ  బాలం గృహ్ణన్నదృష్టః   ఖలు గేహపాలైః  ।
నిద్రాం  గతైస్త్వద్వివృతేన   శౌరిర్ద్వారేణ యాతో బహిరాత్తతోషమ్ ॥౨౧-౭॥
త్వం స్వేచ్ఛయా గోపకులే యశోదానన్దాత్మజా  స్వాపితజీవజాలే ।
అజాయథా భక్తజనార్తిహన్త్రీ సర్వం నియన్త్రీ సకలార్థదాత్రీ  ॥౨౧-౮॥
తవ ప్రభావాద్వసుదేవ  ఏకో గచ్ఛన్నభీతో యమునామయత్నమ్ ।
తీర్త్వా నదీం గోకులమాప తత్ర దాస్యాః కరే స్వం తనయం దదౌ చ ॥౨౧-౯॥
తయైవ  దత్తామథ బాలికాం త్వామాదాయ శీఘ్రం  స తతో నివృత్తః ।
కారాగృహం ప్రాప్య  దదౌ ప్రియాయై  స చాభవత్పూర్వవదేవ బద్ధః  ॥౨౧-౧౦॥
త్వద్రోదనోత్థాపితగేహపాలైర్నివేదితో    భోజపతిః సమేత్య ।
త్వాం పాదయుగ్మగ్రహణేన  కుర్వన్నధఃశిరస్కాం నిరగాద్గృహాన్తాత్  ॥౨౧-౧౧॥
స పోథయామాస శిలాతలే త్వాం సద్యః సముత్పత్య కరాదముష్య ।
దివి స్థితా  శఙ్ఖగదాదిహస్తా  సురైః  స్తుతా స్మేరముఖీ త్వమాత్థ ॥౨౧-౧౨॥
వధేన కిం మే తవ కంస జాతస్తవాన్తకః క్వాప్యవిదూరదేశే ।
మా ద్రుహ్యతాం  సాధుజనో హితం స్వం విచిన్తయేత్యుక్తవతీ తిరోఽభూః ॥౨౧-౧౩॥
స భోజరాట్ స్వాన్తకనాశనాయ సర్వాన్ శిశూన్ హన్తుమరం బలిష్ఠాన్  ।
వత్సాఘముఖ్యానసురాన్నియుజ్య కృతార్థమాత్మానమమన్యతోచ్చైః   ॥౨౧-౧౪॥
కంసోఽస్తి మే చేతసి కామలోభక్రోధాదిమన్త్రిప్రవరైః     సమేతః ।
సద్భావహన్తా ఖలు నన్దపుత్రి  తం నాశయ త్వచ్చరణం నమామి ॥౨౧-౧౫॥

౨౨ ద్వావింశదశకః - కృష్ణకథా
శ్రియఃపతిర్గోమలమూత్రగన్ధిన్యస్తప్రభో       గోపకులే విషణ్ణః  ।
కృష్ణాభిధో  వత్సబకాదిభీతో రుదన్ సదా దేవీ నినాయ బాల్యమ్ ॥౨౨-౧॥
హైయఙ్గవీనం   మథితం పయశ్చ గోపీర్విలజ్జః  సతతం యయాచే ।

స చామ్బయా గోరసచౌర్యచుఞ్చురులూఖలే పాశవరేణ బద్ధః  ॥౨౨-౨॥
వనేషు భీమాతపశుష్కగాత్రో గాశ్చారయన్ కణ్టకవిద్ధపాదః   ।
వన్యామ్బుపాయీ ఫలమూలభక్షీ దినే దినే గ్లానిమవాప  కృష్ణః  ॥౨౨-౩॥
దైవేన  ముక్తః స చ గోపదాస్యాదక్రూరనీతో  మథురాం ప్రవిష్టః   ।
కంసం నిహత్యాపి హతాభిలాషస్తత్రోగ్రసేనస్య   బభూవ దాసః ॥౨౨-౪॥
దృష్ట్వా  జరాసన్ధచమూం  భయేన స బన్ధుమిత్రో  మథురాం విహాయ ।
ధావన్ కథఞ్చిద్బహుదుర్గమార్తః  స ద్వారకాద్వీపపురం వివేశ ॥౨౨-౫॥
స రుక్మిణీం జామ్బవతీం చ భామాం కన్యాస్తథా ద్వ్యష్టసహస్రమన్యాః   ।
సముద్వహన్ సస్మితనర్మలాపః క్రీడామృగోఽభూత్సతతం  వధూనామ్ ॥౨౨-౬॥
స దస్యువృత్తిస్త్రిదివాజ్జహార   భామానియుక్తః సురపారిజాతమ్ ।
సత్యా చ తం గోవృషవత్సరోషం బద్ధ్వా  తరౌ దుర్వచసాఽభ్యషిఞ్చత్ ॥౨౨-౭॥
శ్రీనారదాయాతిథయే  తయా స దత్తోథ ముక్తో మునినా చ నీతః ।
తతస్తయాఽస్మై  కనకం ప్రదాయ  పునర్గృహీతస్త్రపయాఽఽప   మౌనమ్ ॥౨౨-౮॥
సూతీగృహాద్భీష్మకజాసుతే స ప్రద్యుమ్ననామ్నీశ్వరి  శమ్బరేణ ।
హృతే శిశౌ నిర్మథితాభిమాన ఉచ్చై  రుదంస్త్వాం శరణం ప్రపన్నః  ॥౨౨-౯॥
పుత్రార్థినీం   జామ్బవతీమపుత్రాం  స తోషయిష్యన్నుపమన్యుశిష్యః ।
ముణ్డీ చ దణ్డీ చ శివస్య శైలే  మన్త్రం  జపన్ ఘోరతపశ్చకార ॥౨౨-౧౦॥
వరేణ భర్గస్య  దశాత్మజాన్ సా ప్రాసూత  సర్వా దయితాశ్చ శౌరేః ।
తథైవ  లబ్ధ్వా  స సుతాయుతాని సుఖం న లేభే నిజకర్మదోషాత్ ॥౨౨-౧౧॥
శాపాదృషీణాం ధృతరాష్ట్రపత్న్యాశ్చాన్యోన్యవైరేణ   కృతాహవేషు ।
సర్వే హతా హన్త కులం యదూనాం మహత్ప్రదగ్ధం  వనమగ్నినేవ ॥౨౨-౧౨॥
వ్యాధేషువిద్ధో మృతిమాప కృష్ణః  కుశస్థలీ  చాబ్ధిజలాప్లుతాఽభూత్   ।
హా జహ్రిరే  దస్యుభిరేనసాఽష్టావక్రస్య   శాపేన యదుస్త్రియశ్చ  ॥౨౨-౧౩॥
ఏవం హరిః కర్మఫలాన్యభుఙ్క్త న కోఽపి ముచ్యేత చ కర్మబన్ధాత్  ।
దుఃఖం త్వభక్తస్య సుదుస్సహం స్యాద్భక్తస్య తే తత్సుసహం భవేచ్చ ॥౨౨-౧౪॥
జానాస్యహం తే పదయోరభక్తో భక్తో ను కిం వేతి న చైవ  జానే ।
త్వం సర్వశక్తా కురు మాం సుశక్తం సర్వత్ర భూయోఽపి శివే నమస్తే ॥౨౨-౧౫॥

౨౩ త్రయోవింశదశకః  - మహాలక్ష్మ్యవతారః
రమ్భస్య పుత్రో మహిషాసురః ప్రాక్  తీవ్రైస్తపోభిర్ద్రుహిణాత్ప్రసన్నాత్    ।
అవధ్యతాం పుమ్భిరవాప్య ధృష్టో న మే మృతిః స్యాదితి చ వ్యచిన్తీత్ ॥౨౩-౧॥
స చిక్షురాద్యైరసురైః   సమేతః శక్రాదిదేవాన్యుధి  పద్మజం చ ।
రుద్రం  చ విష్ణుం  చ విజిత్య నాకే వసన్ బలాద్యజ్ఞహవిర్జహార   ॥౨౩-౨॥
చిరం భృశం దైత్యనిపీడితాస్తే  దేవాః సమం పద్మజశఙ్కరాభ్యామ్ ।
హరిం సమేత్యాసురదౌష్ట్యమూచూస్త్వాం  సంస్మరన్ దేవి మురారిరాహ ॥౨౩-౩॥
సురా వయం తేన రణేఽతిఘోరే పరాజితా దైత్యవరో  బలిష్ఠః  ।
మత్తో భృశం పుమ్భిరవధ్యభావాన్న నః స్త్రియో యుద్ధవిచక్షణాశ్చ  ॥౨౩-౪॥
తేజోభిరేకా భవతీహ నశ్చేత్సైవాసురాన్  భీమబలాన్నిహన్తా ।
యథా భవత్యేతదరం తథైవ  సంప్రార్థయామోఽవతు   నో మహేశీ ॥౨౩-౫॥
ఏవం హరౌ వక్తరి పద్మజాతాత్తేజోఽభవద్రాజసరక్తవర్ణమ్   ।
శివాదభూత్తామసరౌప్యవర్ణం  నీలప్రభం  సాత్త్వికమచ్యుతాచ్చ ॥౨౩-౬॥
తేజాంస్యభూవన్ వివిధాని శక్రముఖామరేభ్యో  మిషతోఽఖిలస్య ।
సమ్యోగతస్తాన్యచిరేణ మాతః స్త్రీరూపమష్టాదశహస్తమాపుః   ॥౨౩-౭॥
తత్తు త్వమాసీః శుభదే మహాలక్ష్మ్యాఖ్యా జగన్మోహనమోహనాఙ్గీ ।
త్వం హ్యేవ భక్తాభయదానదక్షా భక్తద్రుహాం  భీతికరీ చ దేవి ॥౨౩-౮॥
సద్యస్త్వముచ్చైశ్చకృషేఽట్టహాసం   సురాః ప్రహృష్టా  వసుధా చకమ్పే ।
చుక్షోభ సిన్ధుర్గిరయో   విచేలుర్దైత్యశ్చ  మత్తో మహిషశ్చుకోప ॥౨౩-౯॥
త్వాం సున్దరీం  చారముఖాత్ స దైత్యో  విజ్ఞాయ  కామీ విససర్జ దూతమ్ ।
స చేశ్వరీం దైత్యగుణాన్  ప్రవక్తా  త్వాం నేతుకామో విఫలోద్యమోఽభూత్ ॥౨౩-౧౦॥
ప్రలోభనైస్త్వామథ   దేవశక్తిం జ్ఞాత్వాఽపి  వాక్యైరనునేతుకామః  ।
ఏకైకశః  ప్రేషయతిస్మ  దూతాన్ త్వాం కామినీం కర్తుమిమే న శేకుః ॥౨౩-౧౧॥
అవేహి మాం పుచ్ఛవిషాణహీనం భారం వహన్తం మహిషం ద్విపాదమ్ ।
హింసన్తి మాం స్వర్థిజనాస్త్వమేవ  రక్షాకరీ మే శుభదే నమస్తే ॥౨౩-౧౨॥

౨౪ చతుర్వింశదశకః - మహిషాసురవధమ్ - దేవీస్తుతిః
దేవి త్వయా బాష్కలదుర్ముఖాదిదైత్యేషు  వీరేషు రణే హతేషు ।
సద్వాక్యతస్త్వామనునేతుకామోమోఘప్రయత్నో  మహిషశ్చుకోప ॥౨౪-౧॥
త్వాం కామరూపః ఖురపుచ్ఛశ‍ృఙ్గైర్నానాస్త్రశస్త్రైశ్చ    భృశం ప్రహర్తా  ।
గర్జన్  వినిన్దన్  ప్రహసన్  ధరిత్రీం  ప్రకమ్పయంశ్చాసురరాడ్యుయోధ  ॥౨౪-౨॥
జపారుణాక్షీ మధుపానతుష్టా త్వం చారిణాఽరేర్మహిషస్య కణ్ఠమ్  ।
ఛిత్వా శిరో భూమితలే నిపాత్య రణాఙ్గణస్థా  విబుధైః  స్తుతాఽభూః ॥౨౪-౩॥
మాతస్త్వయా నో విపదో నిరస్తా అశక్యమన్యైరిదమద్భుతాఙ్గి  ।
బ్రహ్మాణ్డసర్గస్థితినాశకర్త్రీం      కస్త్వాం జయేత్ కేన కథం కుతో వా ॥౨౪-౪॥
విద్యాస్వరూపాఽసి మహేశి యస్మిన్ స వై పరేషాం సుఖదః కవిశ్చ ।
త్వం వర్తసే యత్ర సదాఽప్యవిద్యాస్వరూపిణీ స త్వధమః పశుః స్యాత్ ॥౨౪-౫॥
కృపాకటాక్షాస్తవ దేవి యస్మిన్ పతన్తి తస్యాత్మజవిత్తదారాః ।
యచ్ఛన్తి సౌఖ్యం న పతన్తి యస్మిన్ త ఏవ దుఃఖం దదతేఽస్య నూనమ్ ॥౨౪-౬॥
పశ్యామ నిత్యం తవ రూపమేతత్కథాశ్చ నామాని చ కీర్తయామ ।
నమామమూర్ధ్నా  పదపఙ్కజే తే స్మరామ కారుణ్యమహాప్రవాహమ్  ॥౨౪-౭॥
త్వమేవ మాతాఽసి దివౌకసాం నో నాన్యా ద్వితీయా హితదానదక్షా ।
అన్యే సుతా వా తవ సన్తి నో వా న రక్షితా నస్త్వదృతే మహేశి ॥౨౪-౮॥
క్వ త్వం వయం క్వేతి విచిన్త్య సర్వం క్షమస్వ నో దేవ్యపరాధజాలమ్ ।
యదాయదా నో విపదో భవన్తి తదా తదా పాలయ పాలయాస్మాన్ ॥౨౪-౯॥
ఇతి స్తువత్సు త్రిదశేషు  సద్యః కృపాశ్రునేత్రైవ   తిరోదధాథ ।
తతో జగద్దేవి  విభూతిపూర్ణం  బభూవ ధర్మిష్ఠసమస్తజీవమ్  ॥౨౪-౧౦॥
త్వాం సంస్మరేయం న చ వా స్మరేయం విపత్సు మా విస్మర మాం విమూఢమ్ ।
రుదన్ బిడాలార్భకవన్న కిఞ్చిచ్ఛక్నోమి కర్తుం శుభదే నమస్తే ॥౨౪-౧౧॥

౨౫ పఞ్చవింశదశకః - మహాసరస్వత్యవతారః
సుమ్భాదివధమ్
అథామరాః శత్రువినాశతృప్తాశ్చిరాయ  భక్త్యా భవతీం భజన్తః ।
మన్దీభవద్భక్తిహృదః   క్రమేణ  పునశ్చ దైత్యాభిభవం  సమీయుః ॥౨౫-౧॥

సుమ్భో నిసుమ్భశ్చ సహోదరౌ స్వైః  ప్రసాదితాత్పద్మభవాత్తపోభిః  ।
స్త్రీమాత్రవధ్యత్వమవాప్య   దేవాన్ జిత్వా రణేఽధ్యూషతురైన్ద్రలోకమ్   ॥౨౫-౨॥
భ్రష్టశ్రియస్తే    తు గురూపదేశాద్ధిమాద్రిమాప్తా   నునువుః సురాస్త్వామ్ ।
తేషాం పురశ్చాద్రిసుతాఽఽవిరాసీత్స్నాతుం  గతా సా కిల దేవనద్యామ్ ॥౨౫-౩॥
తద్దేహకోశాత్త్వమజా  ప్రజాతా  యతః ప్రసిద్ధా  ఖలు కౌశికీతి ।
మహాసరస్వత్యభిధాం దధానా త్వం రాజసీశక్తిరితీర్యసే చ ॥౨౫-౪॥
హిమాద్రిశ ‍ృఙ్గేషు  మనోహరాఙ్గీ సింహాధిరూఢా మృదుగానలోలా ।
శ్రోత్రాణి   నేత్రాణ్యపి  దేహభాజాం చకర్షిథాష్టాదశబాహుయుక్తా   ॥౨౫-౫॥
విజ్ఞాయ  సుమ్భః కిల దూతవాక్యాత్త్వాం మోహనాఙ్గీం  దయితాం చికీర్షుః  ।
త్వదన్తికే ప్రేషయతిస్మ  దూతానేకైకశః  స్నిగ్ధవచోవిలాసాన్  ॥౨౫-౬॥
త్వాం ప్రాప్య  తే కాలికయా సమేతామేకైకశః  సుమ్భగుణాన్ ప్రభాష్య  ।
పత్నీ భవాస్యేతి కృతోపదేశాస్తత్ప్రాతికుల్యాత్కుపితా బభూవుః ॥౨౫-౭॥
సుమ్భాజ్ఞయా ధూమ్రవిలోచనాఖ్యో  రణోద్యతః కాలికయా హతోఽభూత్ ।
చణ్డం  చ ముణ్డం  చ నిహత్య కాలీ త్వత్ఫాలజా తద్రుధిరం  పపౌ చ ॥౨౫-౮॥
చాముణ్డికేతి  ప్రథితా  తతః సా త్వాం రక్తబీజోఽధ యుయుత్సురాప ।
యద్రక్తబిన్దూద్భవరక్తబీజసఙ్ఘైర్జగద్వ్యాప్తమభూదశేషమ్      ॥౨౫-౯॥
బ్రహ్మేన్ద్రపాశ్యాదికదేవశక్తికోట్యో   రణం చక్రురరాతిసఙ్ఘైః   ।
తత్సఙ్గరం  వర్ణయితుం  న శక్తః సహస్రజిహ్వోఽపి  పునః కిమన్యే ॥౨౫-౧౦॥
రణేఽతిఘోరే వివృతాననా సా కాలీ స్వజిహ్వాం ఖలు చాలయన్తీ ।
త్వచ్ఛస్త్రకృత్తాఖిలరక్తబీజరక్తం  పపౌ గర్జనభీతదైత్యా   ॥౨౫-౧౧॥
త్వయా నిసుమ్భస్య శీరో నికృత్తం సుమ్భస్య తత్కాలికయాఽపి చాన్తే ।
అన్యేఽసురాస్త్వాం శిరసా ప్రణమ్య  పాతాలమాపుస్త్వదనుగ్రహేణ  ॥౨౫-౧౨॥
హతేషు దేవా రిపుషు ప్రణమ్య  త్వాం తుష్టువుః  స్వర్గమగుః  పునశ్చ ।
తే పూర్వవద్యజ్ఞహవిర్హరన్తో   భూమావవర్షన్  జహృషుశ్చ మర్త్యాః ॥౨౫-౧౩॥
మాతర్మదీయే హృది సన్తి దమ్భదర్పాభిమానాద్యసురా బలిష్ఠాః  ।
నిహత్య తాన్ దేహ్యభయం సుఖం చ త్వమేవమాతామమ తే నమోఽస్తు ॥౨౫-౧౪॥

౨౬ షడ్వింశదశకః - సురథకథా
రాజా పురాఽఽసిత్ సురథాభిధానః స్వారోచిషే చైత్రకులావతంసః   ।
మన్వన్తరే సత్యరతో వదాన్యః సమ్యక్ప్రజాపాలనమాత్రనిష్ఠః   ॥౨౬-౧॥
వీరోఽపి దైవాత్సమరే  స కోలావిధ్వంసిభిః శత్రుబలైర్జితః    సన్ ।
త్యక్త్వా స్వరాజ్యం వనమేత్య శాన్తం సుమేధసం ప్రాప  మునిం శరణ్యమ్ ॥౨౬-౨॥
తపోవనం నిర్భయమావసన్ద్రుమచ్ఛాయాశ్రితః   శీతలవాతపృక్తః ।
స ఏకదా రాజ్యగృహాదిచిన్తాపర్యాకులః కఞ్చిదపశ్యదార్తమ్ ॥౨౬-౩॥
రాజా తమూచే సురథోఽస్మి నామ్నా జితోఽరిభిర్భ్రష్టవిభూతిజాలః  ।
గృహాదిచిన్తామథితాన్తరఙ్గః  కుతోఽసి కస్త్వం వద మాం సమస్తమ్ ॥౨౬-౪॥
శ్రుత్వేతి  స ప్రత్యవదత్సమాధినామాఽస్మి  వైశ్యో  హృతసర్వవిత్తః ।
పత్నీసుతాద్యైః  స్వగృహాన్నిరస్తస్తథాఽపి  సోత్కణ్ఠమిమాన్  స్మరామి ॥౨౬-౫॥
అనేన సాకం సురథో వినీతో మునిం ప్రణమ్యాహ  సమధినామా ।
గృహాన్నిరస్తోఽపి గృహాదిచిన్తాం కరోతి సోత్కణ్ఠమయం  మహర్షే ॥౨౬-౬॥
బ్రహ్మైవ   సత్యం పరమద్వితీయం మిథ్యా జగత్సర్వమిదం చ జానే ।
తథాఽపి మాం బాధత ఏవ రాజ్యగృహాదిచిన్తా వద తస్య హేతుమ్ ॥౨౬-౭॥
ఊచే తపస్వీ శ‍ృణు భూప మాయా సర్వస్య హేతుః సగుణాఽగుణా సా ।
బన్ధం  చ మోక్షం చ కరోతి సైవ  సర్వేఽపి మాయావశగా భవన్తి ॥౨౬-౮॥
జ్ఞానం  హరేరస్తి విధేశ్చ కిన్తు క్వచిత్కదాచిన్మిలితౌ మిథస్తౌ ।
విమోహితౌ కస్త్వమరే ను కస్త్వమేవం వివాదం కిల చక్రతుః  స్మ ॥౨౬-౯॥
జ్ఞానం  ద్విధైకం  త్వపరోక్షమన్యత్పరోక్షమప్యేతదవేహి రాజన్ ।
ఆద్యం మహేశ్యాః కృపయా విరక్త్యా భక్త్యా మహత్సఙ్గమతశ్చ  లభ్యమ్ ॥౨౬-౧౦॥
య ఏతదాప్నోతి స సర్వముక్తో ద్వేషశ్చ రాగశ్చ న తస్య భూప ।
జ్ఞానం  ద్వితీయం ఖలు శాస్త్రవాక్యవిచారతో  బుద్ధిమతైవ   లభ్యమ్ ॥౨౬-౧౧॥
శమాదిహీనో న చ శాస్త్రవాక్యవిచారమాత్రేణ   విముక్తిమేతి ।
దేవ్యాః కటాక్షైర్లభతే  చ భుక్తిం ముక్తిం చ సా కేవలభక్తిగమ్యా ॥౨౬-౧౨॥
సమ్పూజ్య తాం సాకమనేన దుర్గాం  కృత్వా ప్రసన్నాం  స్వహితం లభస్వ ।
శ్రుత్వా  మునేర్వాక్యముభౌ మహేశి త్వాం పూజయామాసతురిద్ధభక్త్యా  ॥౨౬-౧౩॥

వర్షద్వయాన్తే  భవతీం సమీక్ష్య స్వప్నే సతోషావపి తావతృప్తౌ ।
దిదృక్షయా జాగ్రతి  చాపి భక్తావాచేరతుర్ద్వౌ  కఠినవ్రతాని  ॥౨౬-౧౪॥
వర్షత్రయాన్తే   సుముఖీం ప్రసన్నాం  త్వాం వీక్ష్య తౌ తుష్టువతుః  ప్రహృష్టౌ  ।
దైవాత్సమాధిస్త్వదనుగ్రహేణ   లబ్ధ్వా  పరం జ్ఞానమవాప  ముక్తిమ్ ॥౨౬-౧౫॥
భోగావిరక్తః సురథస్తు శీఘ్రం  నిష్కణ్టకం  రాజ్యమవాప భూయః ।
మన్వన్తరే భూపతిరష్టమే  స సావర్ణినామా  చ మనుర్బభూవ ॥౨౬-౧౬॥
త్వం భుక్తికామాయ దదాసి భోగం ముముక్షవే సంసృతిమోచనం చ ।
కిఞ్చిన్న పృచ్ఛామి పరం విమూఢో నమామి తే పాదసరోజయుగ్మమ్ ॥౨౬-౧౭॥

౨౭ సప్తవింశదశకః - శతాక్ష్యవతారః
దైత్యః  పురా కశ్చన దుర్గమాఖ్యః  ప్రసాదితాత్పద్మభవాత్తపోభిః  ।
అవైదికం  వైదికమప్యగృహ్ణాన్మన్త్రం    సమస్తం దివిషజ్జయైషీ   ॥౨౭-౧॥
వేదే గృహీతే దితిజేన విప్రాః  శ్రుతిస్థిరా   విస్మృతవేదమన్త్రాః  ।
సాన్ధ్యాని  కర్మాణ్యపి నైవ  చక్రుః  క్షితిస్త్వవేదాధ్యయనా బభూవ ॥౨౭-౨॥
హృతేషు మన్త్రేష్వఖిలేషు  పూజాయజ్ఞాది  భూమౌ న కృతం మనుష్యైః  ।
సురా అశక్తాస్తదలాభఖిన్నా  దైత్యేన  యుద్ధే బలినా జితాశ్చ ॥౨౭-౩॥
త్యక్త్వా దివం తే గిరిగహ్వరేషు నిలీయ వర్షాణి  బహూని నిన్యుః ।
వృష్టేరభావాద్ధరణీ   చ శుష్కజలాశయా తర్షనిపీడితాఽభూత్  ॥౨౭-౪॥
సర్వే తృషార్తాశ్చ హిమాద్రిమేత్య  త్వాం ధ్యానపూజానుతిభిర్భజన్తః ।
ప్రసాదయామాసురనేకకోటిబ్రహ్మాణ్డకర్త్రీమఖిలార్తిహన్త్రీమ్      ॥౨౭-౫॥
దృష్టా దయార్ద్రాక్షిశతా  త్వమేభిః కృపాశ్రువర్షైర్నవరాత్రముర్వ్యామ్    ।
జలాశయాన్పూర్ణజలాంశ్చకర్థ  జనాః శతాక్షీత్యభిధాం దదుస్తే ॥౨౭-౬॥
క్షుత్పీడితానాం చ చరాచరాణాం సర్వత్ర నానావిధమన్నమిష్టమ్  ।
స్వాదూనిమూలాని ఫలాని చాదాః శాకమ్భరీతి ప్రథితా  తతోఽభూః ॥౨౭-౭॥
దైత్యస్తు  విజ్ఞాయ  సమస్తమస్త్రశస్త్రైః   ససైన్యః  ప్రహరన్  వపుస్తే ।
రణాఙ్గణే  సాయకవిద్ధగాత్రః   సశబ్దముర్వ్యాం  తరువత్పపాత ॥౨౭-౮॥
స చాసురాత్మా ఖలు వేదమన్త్రాన్  చిరం పఠంస్త్వామభివీక్షమాణః ।

గతాయురావిశ్య పరాత్మని త్వయ్యవాప ముక్తిం మిషతాం సురాణామ్ ॥౨౭-౯॥
వేదాన్హృతానబ్జభవాననే   త్వం పునశ్చ నిక్షిప్య జగత్సురక్షామ్ ।
కృత్వా నుతా దేవగణైర్నరైశ్చ   తుష్టా తిరోఽభూః కరుణార్ద్రనేత్రా  ॥౨౭-౧౦॥
భక్తస్య వై దుర్గతినాశినీ  త్వం సుఖప్రదా  దుర్గమహన్త్రి  మాతః ।
దుర్గేతి  నామ్నా విదితా చ లోకే విచిత్రరూపాస్తవ  దేవి లీలాః ॥౨౭-౧౧॥
కోఽప్యస్తి చిత్తే  మమ దుర్గమోఽయం  జ్ఞాతస్త్వయా  నైవ  మయా తు దేవి ।
యః సన్తతం ద్రుహ్యతి  మే తమాశు సంహృత్య మాం రక్ష నమో నమస్తే ॥౨౭-౧౨॥

౨౮ అష్టావింశదశకః  - శక్త్యవమానదోషః
హాలాహలాఖ్యానసురాన్ పురా తు నిజఘ్నతుర్విష్ణుహరౌ  రణాన్తే ।
స్వేనైవ  వీర్యేణ జయోఽయమేవం తౌ మోహితౌ దర్పమవాపతుశ్చ ॥౨౮-౧॥
తతో విధిస్తౌ తరువద్విచేష్టౌ తేజోవిహీనావభివీక్ష్య భీతః ।
నిమీలితాక్షః సకలం విచిన్త్య జానన్ సుతాన్ దక్షముఖానువాచ ॥౨౮-౨॥
పుత్రా హరిం పశ్యత ధూర్జటిం  చ యౌ నష్టశక్తీ   ఖలు శక్తికోపాత్ ।
తతో జగద్భారయుతోఽస్మియూయం శక్తిం తపోభిః కురుత ప్రసన్నామ్  ॥౨౮-౩॥
శక్తేః  ప్రసాదేన  హి పూర్వవత్తౌ స్యాతాం యశోవృద్ధిరనేన  వః స్యాత్ ।
శక్తిశ్చ  యత్రావతరత్యమోఘమేతత్కులం యాతి కృతార్థతాం  చ ॥౨౮-౪॥
శక్తేః  కటాక్షైర్జగతోఽస్తు  భద్రమేవం  నిశమ్యాశు హిమాద్రిమేత్య  ।
దక్షాదయో ధ్యానజపాదిభిస్త్వామారాధ్య భక్త్యాఽబ్దశతాని  నిన్యుః ॥౨౮-౫॥
దృష్టా పురస్తైస్తు  నుతా త్వమాత్థ భీత్యాలమార్త్యా చ హితం దదామి ।
గౌరీ చ లక్ష్మీశ్చ మమైవ  శక్తీ  తే శమ్భవే ప్రాగ్  హరయే చ దత్తే ॥౨౮-౬॥
తౌ శక్తిసాహాయ్యత ఏవ దైత్యాన్నిజఘ్నతుః  సత్యమిదం తు తాభ్యామ్ ।
హా విస్మృతం శక్త్యవమానదోషాద్వినష్టశక్తీ    ఖలు తావభూతామ్ ॥౨౮-౭॥
తౌ పూర్వవత్స్తామిహ  శక్తిరేకా జాయేత దక్షస్య కులే మదీయా ।
క్షీరాబ్ధితోఽన్యా  చ పురారిరాద్యాం గృహ్ణాతు  పశ్చాదితరాం చ విష్ణుః  ॥౨౮-౮॥
సర్వే స్వశక్తిం  పరిపూజ్య మాయాబీజాదిమన్త్రాన్విధివజ్జపన్తః    ।
విరాట్స్వరూపం మమ రూపమేతత్సచ్చిత్స్వరూపం చ సదా స్మరేత ॥౨౮-౯॥

ప్రయాత  తుష్టా జగతాం శుభం స్యాదేవం త్వమాభాష్య తిరోదధాథ ।
కారుణ్యతస్తే గిరిశో హరిశ్చ శక్తావభూతాం నిజకర్మ కర్తుమ్ ॥౨౮-౧౦॥
మాతః కటాక్షా మయీ తే పతన్తు మా మాఽస్తు మే శక్త్యవమానపాపమ్ ।
సర్వాన్స్వధర్మాన్ కరవాణ్యభీతో భద్రం  మమ స్యాత్సతతం నమస్తే ॥౨౮-౧౧॥

౨౯ ఏకోనత్రింశదశకః  - దేవీపీఠోత్పత్తిః
అథైకదాఽదృశ్యత  దక్షగేహే శాక్తం మహస్తచ్చ బభూవ బాలా ।
విజ్ఞాయ  తే శక్తిమిమాం జగత్సు సర్వేఽపి హృష్టా అభవన్ క్షణశ్చ ॥౨౯-౧॥
దక్షః స్వగేహాపతితాం చకార నామ్నా సతీం పోషయతి స్మ తాం సః ।
స్మరన్ వచస్తే గిరిశాయ కాలే ప్రదాయ  తాం ద్వౌ సమతోషయచ్చ ॥౨౯-౨॥
ఏవం శివఃశక్తియుతః  పునశ్చ బభూవ గచ్ఛత్సు దినేషు దక్షః ।
దైవాచ్ఛివద్వేషమవాప  దేహం తత్పోషితం స్వం విజహౌ సతీ చ ॥౨౯-౩॥
దుఃఖేన కోపేన చ హా సతీతి ముహుర్వదన్నుద్ధృతదారదేహః  ।
బభ్రామ  సర్వత్ర హరః సురేషు పశ్యత్సు శార్ఙ్గీ శివమన్వచారీత్ ॥౨౯-౪॥
రుద్రాంసవిన్యస్తసతీశరీరం  విష్ణుః  శరౌఘైర్బహుశశ్చకర్త  ।
ఏకైకశః  పేతురముష్య ఖణ్డా భూమౌ శివే సాష్టశతం  స్థలేషు  ॥౨౯-౫॥
యతోయతః పేతురిమే స్థలాని  సర్వాణి తాని ప్రథితాని  లోకే ।
ఇమాని పూతాని భవాని దేవీపీఠాని సర్వాఘహరాణి భాన్తి ॥౨౯-౬॥
త్వమేకమేవాద్వయమత్ర భిన్ననామాని ధృత్వా ఖలు మన్త్రతన్త్రైః   ।
సమ్పూజ్యమానా శరణాగతానాం భుక్తిం చ ముక్తిం చ దదాసి మాతః ॥౨౯-౭॥
నిర్విణ్ణచిత్తః   స సతీవియోగాచ్ఛివః స్మరంస్త్వాం కుహచిన్నిషణ్ణః  ।
సమాధిమగ్నోఽభవదేష లోకః శక్తిం  వినా హా విరసోఽలసశ్చ ॥౨౯-౮॥
చిన్తాకులా మోహధియో విశీర్ణతోషా  మహారోగనిపీడితాశ్చ ।
సౌభాగ్యహీనా విహతాభిలాషాః సర్వే సదోద్విగ్నహృదో బభూవుః ॥౨౯-౯॥
శివోఽపి శక్త్యా సహితః కరోతి సర్వం వియుక్తశ్చ తయా జడః స్యాత్ ।
మామాఽస్తు మే శక్తివియోగ ఏష దాసోఽస్మి భూయో వరదే నమస్తే ॥౨౯-౧౦॥

౩౦ త్రింశదశకః  - శ్రీపార్వత్యవతారః
సమాధిమగ్నే గిరిశే విరిఞ్చాత్తపఃప్రసన్నాత్కిల  తారకాఖ్యః ।
దైత్యో  వరం ప్రాప్య  విజిత్య దేవాన్ సబాన్ధవః  స్వర్గసుఖాన్యభుఙ్క్త  ౧ ॥
వరైః  స భర్గౌరసపుత్రమాత్రవధ్యత్వమాప్తోఽస్య    చ పత్న్యభావాత్ ।
సర్వాధిపత్యం స్వబలం చ మోహాన్మత్తో భృశం శాశ్వతమేవ మేనే ॥ ౩౦-౨॥
నష్టాఖిలాః  శ్రీహరయే  సురాస్తే నివేదయామాసురశేషదుఃఖమ్ ।
స చాహ దేవా అనయేన నూనముపేక్షతే నో జననీ కృపార్ద్రా  ॥ ౩౦-౩॥
తద్విస్మృతేర్జాతమిదం  కరేణ యష్ట్యా  చ యా తాడయతి స్వపుత్రమ్  ।
తామేవ బాలః స నిజేష్టదాత్రీం   సాస్రం  రుదన్మాతరమభ్యుపైతి  ॥ ౩౦-౪॥
మాతా హి నః శక్తిరిమాం  ప్రసన్నాం  కుర్యామ భక్త్యా తపసా చ శీఘ్రమ్  ।
సర్వాపదః సైవ  హరిష్యతీతి శ్రుత్వామరాస్త్వాం  నునువుర్మహేశి ॥ ౩౦-౫॥
నిశమ్య తేషాం శ్రుతివాక్యగర్భస్తుతిం  ప్రసన్నా  విబుధాంస్త్వమాత్థ ।
అలం విషాదేన సురాః సమస్తం జానే హరిష్యామి భయం ద్రుతం  వః ॥ ౩౦-౬॥
హిమాద్రిపుత్రీ  విబుధాస్తదర్థం  జాయేత గౌరీ మమ శక్తిరేకా ।
సా చ ప్రదేయా  వృషభధ్వజాయ తయోః సుతస్తం దితిజం చ హన్యాత్ ॥ ౩౦-౭॥
ఇత్థం  నిశమ్యాస్తభయేషు దేవేష్వభ్యర్థితా  దేవి హిమాచలేన ।
త్వం వర్ణయన్తీ  నిజతత్త్వమేభ్యః ప్రదర్శయామాసిథ  విశ్వరూపమ్ ॥ ౩౦-౮॥
సహస్రశీర్షం   చ సహస్రవక్త్రం   సహస్రకర్ణం   చ సహస్రనేత్రమ్   ।
సహస్రహస్తం  చ సహస్రపాదమనేకవిద్యుత్ప్రభముజ్జ్వలం   చ ॥ ౩౦-౯॥
దృష్ట్వేదమీశ్వర్యఖిలైర్భియోక్తా   త్వం చోపసంహృత్య విరాట్స్వరూపమ్ ।
కృపావతీ స్మేరముఖీ పునశ్చ నివృత్తిమార్గం  గిరయే న్యగాదీః ॥ ౩౦-౧౦॥
ఉక్త్వాఽఖిలం సంసృతిముక్తిమార్గం  సురేషు పశ్యత్సు తిరోదధాథ ।
శ్రుత్వాఽద్రిముఖ్యాస్తవ   గీతముచ్చైర్దేవా   జపధ్యానపరా బభూవుః ॥ ౩౦-౧౧॥
అథైకదా  ప్రాదురభూద్ధిమాద్రౌ   శాక్తం మహో దక్షగృహే యథా ప్రాక్  ।
క్రమేణ  తద్దేవి  బభూవ కన్యా సా పార్వతీతి ప్రథితా  జగత్సు ॥ ౩౦-౧౨॥
హిమాద్రిణైషా   చ హరాయ దత్తా తయోః సుతః స్కన్ద ఇతి ప్రసిద్ధః   ।
స తారకాఖ్యం దితిజం నిహత్య రరక్ష లోకానఖిలాన్ మహేశి ॥ ౩౦-౧౩॥

దుర్వాససః శాపబలేన శక్రో నష్టాఖిలశ్రీర్వచనేన   విష్ణోః  ।
క్షీరోదధిం సాసురదేవసఙ్ఘో మమన్థ తస్మాదుదభూచ్చ లక్ష్మీః ॥ ౩౦-౧౪॥
యాపూజితేన్ద్రేణ  రమా తవైకా  శక్తిః  స్వరైశ్వర్యపునఃప్రదానాత్   ।
శాపాన్మునేర్దేవగణాన్విమోచ్య  కటాక్షతస్తే హరిమాప భూయః ॥ ౩౦-౧౫॥
త్వం సర్వశక్తిర్న  జితాఽసి కేనాప్యన్యాన్ జయస్యేవ సదా శరణ్యా ।
మాతేవ పత్నీవ సుతేవ వా త్వం విభాసి భక్తస్య నమో నమస్తే ॥ ౩౦-౧౬॥

౩౧ ఏకత్రింశదశకః  - భ్రామర్యవతారః
కశ్చిత్పురా మన్త్రముదీర్య  గాయత్రీతి  ప్రసిద్ధం   దితిజోఽరుణాఖ్యః ।
చిరాయ కృత్వా తప ఆత్మయోనేః ప్రసాదితాదాప  వరానపూర్వాన్ ॥ ౩౧-౧॥
స్త్రీపుమ్భిరస్త్రైశ్చ   రణే ద్విపాదైశ్చతుష్పదైశ్చాప్యుభయాత్మకైశ్చ    ।
అవధ్యతాం దేవపరాజయం చ లబ్ధ్వా  స దృప్తో దివమాససాద ॥ ౩౧-౨॥
రణే జితా దైత్యభయేన  లోకపాలైః  సహ స్వస్వపదాని హిత్వా ।
దేవా ద్రుతాః  ప్రాప్య  శివం రిపూణాం సంయగ్వధోపాయమచిన్తయంశ్చ ॥ ౩౧-౩॥
తదాఽభవత్కాప్యశరీరిణీ వాగ్భజేత దేవీం శుభమేవ వః స్యాత్ ।
దైత్యోఽరుణో  వర్ధయతీహ  గాయత్ర్యుపాసనేనాత్మబలం  త్వధృష్యమ్ ॥ ౩౧-౪॥
యద్యేష తం మన్త్రజపం  జహాతి స దుర్బలః సాధ్యవధోఽపి చ స్యాత్ ।
ఏవం నిశమ్య త్రిదశైః   ప్రహృష్టైరభ్యర్థితో    దేవగురుః ప్రతస్థే  ॥ ౩౧-౫॥
స ప్రాప  దైత్యం  యతిరూపధారీ ప్రత్యుద్గతో   మన్త్రజపాతిసక్తమ్  ।
స్మితార్ద్రమూచే  కుశలీ సబన్ధుమిత్రో  భవాన్ కిం జగదేకవీర ॥ ౩౧-౬॥
దైత్యస్య  తే మన్త్రజపేన  కిం యోనూనం బలిష్ఠం  త్వబలం కరోతి ।
యేనైవ  దేవా అబలా రణేషు త్వయా జితాస్త్వం స్వహితం కురుష్వ ॥ ౩౧-౭॥
సంన్యాసినో మన్త్రజపేన  రాగద్వేషాది జేతుం సతతం యతన్తే ।
న త్వం యతిర్నాపి ముముక్షురర్థకామాతిసక్తస్య  జపేన కిం తే ॥ ౩౧-౮॥
ఏకం హి మన్త్రం  సముపాస్వహే ద్వౌ తేనాసి మిత్రం  మమ తద్వదామి ।
మన్త్రశ్చ  మే ముక్తిద ఏవ తుభ్యం వృద్ధిం  న దద్యాదయమిత్యవేహి ॥ ౩౧-౯॥
బృహస్పతావేవముదీర్యయాతే సత్యం తదుక్తం దితిజో విచిన్త్య ।

క్రమాజ్జహౌ   మన్త్రజపం  సదా హిమూఢః పరప్రోక్తవినేయబుద్ధిః    ॥ ౩౧-౧౦॥
ఏవం గురౌ కుర్వతి దైత్యభీతైః   కృత్వా తపోయోగజపాధ్వరాది ।
జామ్బూనదేశ్వర్యమరైః  స్తుతా త్వం ప్రసాదితా  ప్రాదురభూః  కృపార్ద్రా  ॥ ౩౧-౧౧॥
త్వద్దేహజాతైర్భ్రమరైరనన్తైర్దైత్యః      ససైన్యో  విఫలాస్త్రశస్త్రః   ।
దష్టో హతస్త్వం చ నుతిప్రసన్నా  పశ్యత్సు దేవేషు తిరోహితాఽభూః ॥ ౩౧-౧౨॥
స్వదేహతో వై భ్రమరాన్  విధాత్రీ త్వం భ్రామరీతి  ప్రథితా  జగత్సు ।
అహో విచిత్రాస్తవ   దేవి లీలాః నమో నమస్తే భువనేశి మాతః ॥ ౩౧-౧౩॥

౩౨ ద్వాత్రింశదశకః  - యక్షకథా
పురా సురా వర్షశతం  రణేషు నిరన్తరేషు త్వదనుగ్రహేణ  ।
విజిత్య దైత్యాన్  జననీమపి త్వాం విస్మృత్య దృప్తా నితరాం బభూవుః ॥ ౩౨-౧॥
మయైవ  దైత్యా  బలవత్తరేణ హతా న చాన్యైరితి  శక్రముఖ్యాః  ।
దేవా అభూవన్నతిదర్పవన్తస్త్వం  దేవి చాన్తః కురుషే స్మ హాసమ్ ॥ ౩౨-౨॥
తచ్చిత్తదర్పాసురనాశనాయ తేజోమయం యక్షవపుర్దధానా  ।
త్వం నాతిదూరే స్వయమావిరాసీస్త్వాం వాసవాద్యా దదృశుః సురౌఘాః ॥ ౩౨-౩॥
సద్యః కిలాశఙ్క్యత తైరిదం  కిం మాయాఽఽసురీ వేతి తతో మఘోనా ।
అగ్నిర్నియుక్తో భవతీమవాప్తః పృష్టస్త్వయా   కోఽసి కుతోఽసి చేతి ॥ ౩౨-౪॥
స చాహ సర్వైర్విదితోఽగ్నిరస్మి  మయ్యేవ తిష్ఠత్యఖిలం  జగచ్చ ।
శక్నోమి దగ్ధుం  సకలం హవిర్భుఙ్మద్వీర్యతో దైత్యగణా  జితాశ్చ ॥ ౩౨-౫॥
ఇతీరితా శుష్కతృణం త్వమేకం పురో నిధాయాత్థ దహైతదాశు  ।
ఏవం జ్వలన్నగ్నిరిదం చ దగ్ధుం  కుర్వన్ ప్రయత్నం  న శశాక మత్తః ॥ ౩౨-౬॥
స నష్టగర్వః  సహసా నివృత్తస్తతోఽనిలో  వజ్రభృతా  నియుక్తః ।
త్వాం ప్రాప్తవానగ్నివదేవ   పృష్టో దేవి స్వమాహాత్మ్యవచో బభాషే ॥ ౩౨-౭॥
మాం మాతరిశ్వానమవేహి సర్వే వ్యాపారవన్తో హి మయైవ  జీవాః ।
న ప్రాణినః  సన్తి  మయా వినా చ గృహ్ణామి  సర్వం చలయామి విశ్వమ్ ॥ ౩౨-౮॥
ఇత్యుక్తమాకర్ణ్య  తృణం తదేవ ప్రదర్శ్య  చైతచ్చలయేత్యభాణీః  ।
ప్రభఞ్జనస్తత్స    చ కర్మ కర్తుమశక్త ఏవాస్తమదో నివృత్తః ॥ ౩౨-౯॥

అథాతిమానీ శతమన్యురన్తరగ్నిం చ వాయుం చ హసన్నవాప ।
త్వాం యక్షరూపాం సహసా తిరోఽభూః సోఽదహ్యతాన్తః స్వలఘుత్వభీత్యా ॥ ౩౨-

౧౦॥
అథ శ్రుతాకాశవచోఽనుసారీ  హ్రీఙ్కారమన్త్రం   స చిరాయ జప్త్వా ।
పశ్యన్నుమాం త్వాం కరుణాశ్రునేత్రాం   ననామ భక్త్యా శిథిలాభిమానః ॥ ౩౨-౧౧॥
జ్ఞానం  పరం త్వన్ముఖతః స లబ్ధ్వా  కృతాఞ్జలిర్నమ్రశిరా   నివృత్తః ।
సర్వామరేభ్యః ప్రదదౌ  తతస్తే సర్వం త్వదిచ్ఛావశగం వ్యజానన్ ॥ ౩౨-౧౨॥
తతః సురా దమ్భవిముక్తిమాపుర్భవన్తు మర్త్యాశ్చ వినమ్రశీర్షాః   ।
అన్యోన్యసాహాయ్యకరాశ్చ సర్వే మాయుద్ధవార్తా  భువనత్రయేఽస్తు  ॥ ౩౨-౧౩॥
త్వదిచ్ఛయాసూర్యశశాఙ్కవహ్నివాయ్వాదయో దేవి సురాః స్వకాని ।
కర్మాణి కుర్వన్తి న తే స్వతన్త్రాస్తస్యై    నమస్తేఽస్తు మహానుభావే ॥ ౩౨-౧౪॥

౩౩ త్రయస్త్రింశదశకః   - గౌతమకథా
శక్రః  పురా జీవగణస్య కర్మదోషాత్సమాః పఞ్చదశ క్షమాయామ్ ।
వృష్టిం  న చక్రే ధరణీ చ శుష్కవాపీతడాగాదిజలాశయాఽఽసీత్ ॥ ౩౩-౧॥
సస్యాని శుష్కాణి ఖగాన్ మృగాంశ్చ భుక్త్వాఽప్యతృప్తాః క్షుధయా తృషా చ ।
నిపీడితా మర్త్యశవాని చాహో మర్త్యా అనిష్టాన్యపి  భుఞ్జతే  స్మ ॥ ౩౩-౨॥
క్షుధాఽర్దితాః  సర్వజనా మహాఽఽపద్విముక్తికామా మిలితాః కదాచిత్ ।
తపోధనం గౌతమమేత్య భక్త్యా పృష్టా మునిం స్వాగమహేతుమూచుః ॥ ౩౩-౩॥
విజ్ఞాయ  సర్వం మునిరాట్ కృపాలుః సమ్పూజ్య గాయత్ర్యభిధాం  శివే త్వామ్ ।
ప్రసాద్య  దృష్ట్వా  చ తవైవ  హస్తాల్లేభే  నవం కామదపాత్రమేకమ్  ॥ ౩౩-౪॥
దుకూలసౌవర్ణవిభూషణాన్నవస్త్రాది   గావో మహిషాదయశ్చ ।
యద్యజ్జనైరీప్సితమాశు   తత్తత్తత్పాత్రతో   దేవి సముద్బభూవ ॥ ౩౩-౫॥
రోగో న దైన్యం  న భయం న చైవ  జనా మిథో మోదకరా బభూవుః ।
తే గౌతమస్యోగ్రతపఃప్రభావముచ్చైర్జగుస్తాం     కరుణార్ద్రతాం  చ ॥ ౩౩-౬॥
ఏవం సమా ద్వాదశ తత్ర సర్వే నిన్యుః కదాచిన్మిలితేషు తేషు ।
శ్రీనారదో  దేవి శశీవ గాయత్ర్యాశ్చర్యశక్తిం   ప్రగృణన్నవాప  ॥ ౩౩-౭॥
స పూజితస్తత్ర నిషణ్ణ ఉచ్చైర్నివేద్య  తాం గౌతమకీర్తిలక్ష్మీమ్ ।

సభాసు శక్రాదిసురైః   ప్రగీతాం  జగామ సన్తో జహృషుః కృతజ్ఞాః  ॥ ౩౩-౮॥
కాలే ధరాం వృష్టిసమృద్ధసస్యాం   దృష్ట్వా  జనా గౌతమమానమన్తః ।
ఆపృచ్ఛ్య తే సజ్జనసఙ్గపూతా   ముదా జవాత్స్వస్వగృహాణి జగ్ముః ॥ ౩౩-౯॥
దుఃఖాని మే సన్తు యతో మనో మే ప్రతప్తసఙ్ఘట్టితహేమశోభి    ।
విశుద్ధమస్తు  త్వయీ బద్ధరాగో  భవాని తే దేవి నమోఽస్తు భూయః ॥ ౩౩-౧౦॥

౩౪ చతుస్త్రింశదశకః  - గౌతమశాపః
స్వర్వాసిభిర్గౌతమకీర్త్తిరుచ్చైర్గీతా    సభాసు త్రిదశైః   సదేతి ।
ఆకర్ణ్య  దేవర్షిముఖాత్కృతఘ్నా  ద్విజా బభూవుః కిల సేర్ష్యచిత్తాః  ॥ ౩౪-౧॥
తైర్మాయయాఽఽసన్నమృతిః  కృతా గౌః సా ప్రేషితా  గౌతమహోమశాలామ్ ।
అగాన్మునేర్జుహ్వత  ఏవ వహ్నౌ హుఙ్కారమాత్రేణ  పపాత చోర్వ్యామ్ ॥ ౩౪-౨॥
హతా హతా గౌరిహ గౌతమేనేత్యుచ్చైర్ద్విజాః   ప్రోచ్య  మునిం నినిన్దుః  ।
స చేద్ధకోపః  ప్రలయానలాభస్తాన్  రక్తనేత్రః  ప్రశపన్నువాచ  ॥ ౩౪-౩॥
వ్రతేషు  యజ్ఞేషు  నివృత్తిశాస్త్రేష్వపి  ద్విజా వో విముఖత్వమస్తు ।
నిషిద్ధకర్మాచరణే  రతాః స్త స్త్రియః  ప్రజా  వోఽపి తథా భవన్తు ॥ ౩౪-౪॥
సత్సఙ్గమో  మాఽస్తు జగజ్జనన్యాః  కథామృతే వో న రతిః ఖలు స్యాత్ ।
పాషణ్డకాపాలికవృత్తిపాపైః   పీడా భవేద్వో నరకేషు నిత్యమ్ ॥ ౩౪-౫॥
ఉక్త్వైవమార్యో  మునిరేత్య గాయత్ర్యాఖ్యాం  కృపార్ద్రాం  భవతీం ననామ ।
త్వమాత్థ దుగ్ధం  భుజగాయ దత్తం దాతుః సదాఽనర్థదమేవ  విద్ధి ॥ ౩౪-౬॥
సదేదృశీ కర్మగతిర్మహర్షే శాన్తిం భజ స్వం తప ఏవ రక్ష ।
మా కుప్యతామేవమృషిర్నిశమ్య మహానుతాపార్ద్రమనా  బభూవ ॥ ౩౪-౭॥
శప్తా ద్విజా విస్మృతవేదమన్త్రా లబ్ధ్వా  వివేకం మిలితా మునిం తమ్ ।
ప్రాప్తాః  ప్రసీదేతి  ముహుర్వదన్తో నత్వా త్రపానమ్రముఖా   అతిష్ఠన్  ॥ ౩౪-౮॥
కృపార్ద్రనేత్రో  మునిరాహ న స్యాన్మృషా వచో మే నరకే వసేత ।
జాయేత విష్ణుర్భువీ  కృష్ణనామా  వన్దేత  తం శాపవిమోచనార్థమ్  ॥ ౩౪-౯॥
స్వపాపముక్త్యర్థమనన్తశక్తిం   దేవీం సదా ధ్యాయత భక్తిపూతాః ।
సర్వత్ర భూయాచ్ఛుభమిత్యుదీర్య గాయత్రి దధ్యౌ భవతీం మహర్షిః  ॥ ౩౪-౧౦॥

ముఞ్చాని మా వాక్శరమన్యచిత్తే కృతఘ్నతా మాఽస్తు మమాన్తరఙ్గే ।
నిన్దాని  మా సజ్జనమేష  భీతో భవాని పాపాద్వరదే నమస్తే ॥ ౩౪-౧౧॥

౩౫ పఞ్చత్రింశదశకః  - అనుగ్రహవైచిత్ర్యమ్  
భాగ్యోదయే త్రీణి  భవన్తి నూనం మనుష్యతా సజ్జనసఙ్గమశ్చ   ।
త్వదీయమాహాత్మ్యకథాశ్రుతిశ్చ  యతః పుమాంస్త్వత్పదభక్తిమేతి ॥ ౩౫-౧॥
తతః ప్రసీదస్యఖిలార్థకామాన్   భక్తస్య యచ్ఛస్యభయం చ మాతః ।
క్షమాం కృతాగస్సు కరోషి చార్యోరన్యోన్యవైరం  శమయస్యనీహా ॥ ౩౫-౨॥
దుష్కీర్తిభీత్యా పృథయా కుమార్యా త్యక్తం తటిన్యాం సుతమర్కలబ్ధమ్  ।
సంప్రార్థితా   త్వం పరిపాలయన్తీ ప్రాదర్శయః  స్వం కరుణాప్రవాహమ్  ॥ ౩౫-౩॥
సుతాన్ కురుక్షేత్రరణే  హతాన్ స్వాన్ దిదృక్షవే మాతృగణాయ కృష్ణః  ।
సంప్రార్థితస్త్వత్కరుణాభిషిక్తః    ప్రదర్శ్య  సర్వాన్ సమతోషయచ్చ ॥ ౩౫-౪॥
వణిక్ సుశీలః ఖలు నష్టవిత్తో  వ్రతం  చరన్ ప్రాఙ్నవరాత్రమార్యః   ।
త్వాం దేవి సమ్పూజ్య దరిద్రభావాన్ముక్తః  క్రమాద్విత్తసమృద్ధిమాప   ॥ ౩౫-౫॥
దేవద్రుహో  దేవి రణే త్వయైవ  దైత్యా  హతా గర్హితధర్మశాస్త్రాః   ।
ప్రహ్లాదముఖ్యానసురాన్   స్వభక్తాన్ దేవాంశ్చ సన్త్యక్తరణానకార్షీః   ॥ ౩౫-౬॥
పురన్దరే  పాపతిరోహితే తత్స్థానాధిరూఢాన్నహుషాత్స్మరార్తాత్  ।
భీతా శచీ త్వాం పరిపూజ్య దృష్ట్వా  పతిం క్రమాద్భీతివిముక్తిమాప  ॥ ౩౫-౭॥
శప్తో వసిష్ఠేన  నిమిర్విదేహోభూత్వాఽపి దేవి త్వదనుగ్రహేణ  ।
జ్ఞానం  పరం ప్రాప  నిమేః ప్రయోగాన్నిమేషిణో  జీవగణా భవన్తి ॥ ౩౫-౮॥
హా భార్గవా  లోభవికోపచిత్తైః  ప్రపీడితా  హైహయవంశజాతైః   ।
హిమాద్రిమాప్తా  భవతీం ప్రపూజ్య  ప్రసాద్య  భీతేః ఖలు ముక్తిమాపుః ॥ ౩౫-౯॥
దస్రౌ యువానాం చ్యవనం పతిం చ సమానరూపానభిదృశ్య ముగ్ధా ।
సతీ సుకన్యా తవ సంస్మృతాయా భక్త్యా ప్రసాదాత్స్వపతిం  వ్యాజానాత్ ॥ ౩౫-౧౦॥
సత్యవ్రతో  విప్రవధూం  ప్రసహ్య  హర్తా నిరస్తో జనకేన రాజ్యాత్ ।
వసిష్ఠశప్తోఽపి  తవ ప్రసాదాద్రాజ్యేఽభిషిక్తోఽథ   దివం గతశ్చ ॥ ౩౫-౧౧॥
హా హా హరిశ్చన్ద్రనృపో  విపత్సు మగ్నః శతాక్షీం పరదేవతాం త్వామ్ ।
సంస్మృత్య సద్యః స్వవిపన్నివృత్తః కారుణ్యతస్తే సురలోకమాప ॥ ౩౫-౧౨॥

అగస్త్యపూజాం పరిగృహ్య దేవి విభాసి విన్ధ్యాద్రినివాసినీ   త్వమ్ ।
ద్రక్ష్యే  కదా త్వాం మమ దేహి భక్తిం కారుణ్యమూర్త్తే సతతం నమస్తే ॥ ౩౫-౧౩॥

౩౬ షట్త్రింశదశకః  - మూలప్రకృతిమహిమా
త్వమేవమూలప్రకృతిస్త్వమాత్మా  త్వమస్యరూపా బహురూపిణీ చ ।
దుర్గా చ రాధా కమలా చ సావిత్ర్యాఖ్యా  సరస్వత్యపి చ త్వమేవ ॥ ౩౬-౧॥
దుర్గా జగద్దుర్గతినాశినీ   త్వం శ్రీకృష్ణలీలారసికాఽసి   రాధా ।
శోభాస్వరూపాఽసి గృహాదిషు శ్రీర్విద్యాస్వరూపాఽసి  సరస్వతీ చ ॥ ౩౬-౨॥
సరస్వతీ హా గురుశాపనష్టాం  త్వం యాజ్ఞవల్క్యాయ  దదాథ విద్యామ్ ।
త్వామేవ వాణీకవచం జపన్తః ప్రసాధ్య  విద్యాం బహవోఽధిజగ్ముః ॥ ౩౬-౩॥
త్వం దేవి సావిత్ర్యభిధాం  దధాసి ప్రసాదతస్తే  ఖలు వేదమాతుః ।
లేభే నృపాలోఽశ్వపతిస్తనూజాం నామ్నా చ సావిత్ర్యభవత్కిలైషా   ॥ ౩౬-౪॥
సా సత్యవన్తం మృతమాత్మకాన్తమాజీవయన్తీ శ్వశురం విధాయ ।
దూరీకృతాన్ధ్యం  తనయానసూత యమాద్గురోరాప  చ ధర్మశాస్త్రమ్  ॥ ౩౬-౫॥
స్కన్దస్య  పత్నీ ఖలు బాలకాధిష్ఠాత్రి  చ షష్ఠీతి  జగత్ప్రసిద్ధా ।
త్వం దేవసేనా ధనదాఽధనానామపుత్రిణాం  పుత్రసుఖం  దదాసి ॥ ౩౬-౬॥
సత్కర్మలబ్ధే తనయే మృతే తు ప్రియవ్రతోఽదూయత   భక్తవర్యః ।
తం జీవయిత్వా మృతమస్య దత్వా స్వభక్తవాత్సల్యమదర్శయస్త్వమ్ ॥ ౩౬-౭॥
త్వమేవ గఙ్గా తులసీ ధరా చ స్వాహా స్వధా త్వం సురభిశ్చ దేవి ।
త్వం దక్షిణా కృష్ణమయీ  చ రాధా దధాసి రాధామయకృష్ణతాం  చ ॥ ౩౬-౮॥
త్వం గ్రామదేవీ  నగరాధిదేవీ వనాధిదేవీ గృహదేవతా చ ।
సమ్పూజ్యతే భక్తజనైశ్చ  యాయాసా సా త్వమేవాసి మహానుభావే ॥ ౩౬-౯॥
యద్యచ్ఛ్రుతం దృష్టమపి  స్మృతం చ తత్తత్త్వదీయం  హి కలాంశజాలమ్ ।
న కిఞ్చనాస్త్యేవ శివే త్వదన్యద్భూయోఽపిమూలప్రకృతే  నమస్తే ॥ ౩౬-౧౦॥

౩౭ సప్తత్రింశదశకః  - విష్ణుమహత్త్వమ్
పురా హరిస్త్వాం కిల సాత్త్వికేన ప్రసాదయామాస  మఖేన దేవి ।
సురేషు తం శ్రేష్ఠతమం   చకర్థ స తేన సర్వత్ర బభూవ పూజ్యః ॥ ౩౭-౧॥
అధర్మవృద్ధిశ్చ  యదా త్రిలోకే  ధర్మక్షయశ్చాపి తదా భవత్యా ।
ధర్మం సముద్ధర్తుమధర్మమృద్ధం   మార్ష్టుం  చ దేవ్యేష నియుజ్యతే హి ॥ ౩౭-౨॥
స ఈడ్యతే సర్వత ఏవ సర్వైః  పత్న్యా చ భూతైశ్చ  సమం గిరీశః ।
ఇలావృతేఽపూరుషసన్నిధానే సఙ్కర్షణాఖ్యం  భజతే మురారిమ్ ॥ ౩౭-౩॥
తమేవ భద్రశ్రవసో   హయాస్యం భద్రాశ్వవర్షే  మునయః స్తువన్తి  ।
ప్రహ్లాద   ఉచ్చైర్హరివర్షవాసీ    విశ్వార్తిశాన్త్యై  నృహరిం చ నౌతి ॥ ౩౭-౪॥
శ్రీః  కేతుమాలే ఖలు కామరూపం తం రమ్యకే మత్స్యతనుం మనుశ్చ ।
హిరణ్మయే కూర్మశరీరభాజం స్తువన్తి  నారాయణమర్యమా చ ॥ ౩౭-౫॥
మహావరాహం కురుషూత్తరేషు భూ రాఘవం కిమ్పురుషే హనూమాన్ ।
తం నారదో భారతవర్షవర్తీ   నరం చ నారాయణమాశ్రయన్తే  ॥ ౩౭-౬॥
సత్కర్మభూమిర్భరతస్య రాజ్యం సన్త్యత్ర వైకుణ్ఠకథైకసక్తాః    ।
తీర్థాని  పుణ్యాశ్రమపర్వతాశ్చ  జన్మాత్ర దేవాః స్పృహయన్త్యజస్రమ్  ॥ ౩౭-౭॥
ప్రహ్లాదపౌత్రః    సుతలాధివాసః సురక్షితశ్చాత్మనివేదనేన ।
వార్ధక్యరోగక్లమభీతిముక్తో   మహాబలిర్వామనమేవ నౌతి ॥ ౩౭-౮॥
సహస్రశీర్షః   శిరసా దధత్ క్ష్మాం హలీ హరేస్తామసమూర్తిరార్యైః  ।
సంస్తూయమానః సహనాగకన్యః పాతాలమూలే చ సలీలమాస్తే ॥ ౩౭-౯॥
విచిత్రరూపం  జగతాం హితాయ సర్వే స్తువన్త్యచ్యుతమిద్ధభక్త్యా   ।
ఏనం కురు త్వం వరదానదక్షం మాతః కృపార్ద్రే  వరదే నమస్తే ॥ ౩౭-౧౦॥

౩౮ అష్టాత్రింశదశకః   - చిత్తశుద్ధిప్రాధాన్యమ్ 
అన్తర్ముఖో యః స్వశుభేచ్ఛయైవ  స్వయం విమర్శేన మనోమలాని ।
దృష్ట్వా  శమాద్యైర్ధునుతే   సమూలం స భాగ్యవాన్దేవి  తవ ప్రియశ్చ  ॥ ౩౮-౧॥
న వేదశాస్త్రాధ్యయనేన  తీర్థసంసేవయా  దానతపోవ్రతైర్వా   ।
శుద్ధిం  మనోయాతి తవ స్మృతేస్తద్వైశద్యమాదర్శవదేతి  మాతః ॥ ౩౮-౨॥

శుద్ధిర్న  యజ్ఞేన  యజన్ శశాఙ్కః పత్నీం గురోః ప్రాప  భృశం స్మరార్తః ।
శతక్రతుర్గౌతమధర్మపత్నీమగాదహల్యాం   మదనేషు విద్ధః  ॥ ౩౮-౩॥
స విఘ్నకారీ తపసాం మునీనాం గతస్పృహంయోగివరం ప్రశాన్తమ్  ।
హా విశ్వరూపం పవినా జఘాన న కిఞ్చనాకార్యమధర్మబుద్ధేః  ॥ ౩౮-౪॥
మునిర్వసిష్ఠః  ఖలు తీర్థసేవీ  తపోనిధిర్గాధిసుతశ్చ  కోపాత్ ।
ఉభౌ మిథః శేపతురాడిభావం ప్రాప్తః   కిలైకో  బకతాం పరశ్చ ॥ ౩౮-౫॥
ధనాని పృష్టాని  గురూనదాతౄన్ స్వాన్ భార్గవాన్  పుత్రకలత్రభాజః   ।
క్రుద్ధాః   పరం హైహయభూమిపాలా  న్యపీడయన్ కోఽత్ర విశుద్ధచిత్తః   ॥ ౩౮-౬॥
కుర్యాన్న కిం లోభహతో మనుష్యో యుధిష్ఠిరాద్యా  అపి ధర్మనిష్ఠాః  ।
పితామహం బన్ధుజనాన్  గురూంశ్చ రణే నిజఘ్నుః ఖలు రాజ్యలోభాత్ ॥ ౩౮-౭॥
కృష్ణోపదిష్టో  జనమేజయస్తు శుద్ధాన్తరఙ్గః    పితరం మఖేన ।
పరీక్షితం పాపవిముక్తమార్యం విధాయ తే ప్రాపయతిస్మ  లోకమ్ ॥ ౩౮-౮॥
సదా సదాచారరతో వివిక్తే దేశే నిషణ్ణశ్చరణామ్బుజే  తే ।
ధ్యాయన్నజస్రం  నిజవాసనాయో నిర్మార్ష్టి స త్వన్మయతాముపైతి  ॥ ౩౮-౯॥
జ్ఞానం  న భక్తిర్న తపో నయోగబుద్ధిర్న  మే చిత్తజయోఽపి మాతః ।
అన్ధం  తమోఽహం ప్రవిశామి  మృత్యోః సముద్ధరేమం  వరదే నమస్తే ॥ ౩౮-౧౦॥

౩౯ ఏకోనచత్వారింశదశకః - మణిద్వీపనివాసినీ
సుధాసముద్రో జగతాం త్రయాణాం  ఛత్రీభవన్  మఞ్జుతరఙ్గఫేనః   ।
సవాలుకాశఙ్ఖవిచిత్రరత్నః   సతారకవ్యోమసమో విభాతి ॥ ౩౯-౧॥
తన్మధ్యదేశే విమలం మణిద్వీపాఖ్యాం పదం దేవి విరాజతే తే ।
యదుచ్యతే సంసృతినాశకారి సర్వోత్తరం పావనపావనం చ ॥ ౩౯-౨॥
తత్రాస్త్యయోధాతుమయో   మనోజ్ఞః  సాలో మహాసారమయస్తతశ్చ ।
ఏవం చ తామ్రాదిమయాః  కిలాష్టాదశాతిచిత్రా  వరణా లసన్తి ॥ ౩౯-౩॥
తైరావృతం  తే పదమద్వితీయం విభాతి చిన్తామణిసద్మ దేవి ।
సన్త్యత్ర సత్స్తమ్భసహస్రరమ్యశ  ‍ృఙ్గారముక్త్యాదికమణ్డపాశ్చ   ॥ ౩౯-౪॥
బ్రహ్మాణ్డకోటీః   సుఖమావసన్త ఉపాసకాస్తే మనుజాః సురాశ్చ ।

దైత్యాశ్చ  సిద్ధాశ్చ  తథేతరే చ యదన్తతోయాన్తి పదం తదేతత్ ॥ ౩౯-౫॥
త్వం మణ్డపస్థా  బహుశక్తియుక్తా శ‍ృణోషి దేవీకలగీతకాని ।
జ్ఞానం  విముక్తిం చ దదాసి లోకరక్షామజస్రం  కురుషే చ దేవి ॥ ౩౯-౬॥
మఞ్చోఽస్తి చిన్తామణిగేహతస్తే బ్రహ్మా  హరీ రుద్ర ఇహేశ్వరశ్చ ।
ఖురా భవన్త్యస్య సదాశివస్తు విరాజతే సత్ఫలకత్వమాప్తః ॥ ౩౯-౭॥
తస్యోపరి శ్రీభువనేశ్వరి  త్వం సర్వేశవామాఙ్కతలే నిషణ్ణా ।
చతుర్భుజా భూషణభూషితాఙ్గీ నిర్వ్యాజకారుణ్యవతీ విభాసి ॥ ౩౯-౮॥
ప్రతిక్షణం  కారయసి త్వమిచ్ఛాజ్ఞానక్రియాశక్తిసమన్వితాఽత్ర   ।
త్రిమూర్తిభిః  శక్తిసహస్రయుక్తా   బ్రహ్మాణ్డసర్గస్థితిసంహృతీశ్చ     ॥ ౩౯-౯॥
సా త్వం హి వాచాం మనసోఽప్యగమ్యా విచిత్రరూపాఽసి  సదాఽప్యరూపా ।
పురః సతాం సన్నిహితా కృపార్ద్రా  సదా మణిద్వీపనివాసినీ చ ॥ ౩౯-౧౦॥
మాతర్మదన్తఃకరణే నిషణ్ణా విద్యామయం మాం కురు బన్ధముక్తమ్  ।
బన్ధం  చ మోక్షం చ దదాస్యసక్తా దాసోఽస్మి తే దేవి నమో నమస్తే ॥ ౩౯-౧౧॥

౪౦ చత్వారింశదశకః - ప్రార్థనా 
ఆద్యేతి విద్యేతి చ కథ్యతేయాయాచోదయేద్బుద్ధిముపాసకస్య  ।
ధ్యాయామి తామేవ సదాఽపి సర్వచైతన్యరూపాం  భవమోచనీం త్వామ్ ॥ ౪౦-౧॥
ప్రతిష్ఠితాఽన్తఃకరణేఽస్తు   వాఙ్మే వదామి సత్యం న వదామ్యసత్యమ్ ।
సత్యోక్తిరేనం పరిపాతు మాం మే శ్రుతం  చ మా విస్మృతిమేతు మాతః ॥ ౪౦-౨॥
తేజస్వి మేఽధీతమజస్రమస్తు  మా మా పరద్వేషమతిశ్చ దేవి ।
కరోమి వీర్యాణి సమం సుహృద్భిర్విద్యా పరా సాఽవతు మాం ప్రమాదాత్  ॥ ౪౦-౩॥
త్వం రక్ష మే ప్రాణశరీరకర్మజ్ఞానేన్ద్రియాన్తఃకరణాని    దేవి ।
భవన్తు ధర్మా మయి వైదికాస్తే  నిరాకృతిర్మాఽస్తు మిథః కృపార్ద్రే  ॥ ౪౦-౪॥
యచ్ఛ్రూయతే యత్ఖలు  దృశ్యతే చ తదస్తు భద్రం  సకలం యజత్రే ।
త్వాం సంస్తువన్నస్తసమస్తరోగ ఆయుః శివే దేవహితం నయాని ॥ ౪౦-౫॥
అవిఘ్నమాయాత్విహ విశ్వతో మే జ్ఞానం  ప్రసన్నా  మమ బుద్ధిరస్తు  ।
నావేవ సిన్ధుం  దురితం సమస్తం త్వత్సేవయైవాతితరామి  దేవి ॥ ౪౦-౬॥

ఉర్వారుకం బన్ధనతో  యథైవ  తథైవ  ముచ్యేయ చ కర్మపాశాత్ ।
త్వాం త్ర్యమ్బకాం  కీర్తిమతీం యజేయ సన్మార్గతో  మాం నయ విశ్వమాతః ॥ ౪౦-౭॥
క్షీణాయుషో మృత్యుగతాన్ స్వశక్త్యా దీర్ఘాయుషో  వీతభయాన్ కరోషి ।
సఙ్గచ్ఛతః  సంవదతశ్చ సర్వాన్ పరోపకారైకరతాన్  కురుష్వ ॥ ౪౦-౮॥
మర్త్యో హ్యహం బాలిశబుద్ధిరేవ  ధర్మానభిజ్ఞోఽప్యపరాధకృచ్చ  ।
హా దుర్లభం  మే కపిహస్తపుష్పసుమాల్యవచ్ఛీర్ణమిదం  నృజన్మ ॥ ౪౦-౯॥
యథా పథా వారి యథా చ గౌః స్వం వత్సం తథాఽఽధావతు మాం మనస్తే ।
విశ్వాని పాపాని వినాశ్య మే యద్భద్రం  శివే దేహి తదార్తిహన్త్రి ॥ ౪౦-౧౦॥
బహూక్తిభిః కిం విదితస్త్వయాఽహం పుత్రః  శిశుస్తే న చ వేద్మి కిఞ్చిత్ ।
ఆగచ్ఛ పశ్యాని ముఖారవిన్దం  పదామ్బుజాభ్యాం సతతం నమస్తే ॥ ౪౦-౧౧॥

౪౧ ఏకచత్వారింశదశకః - ప్రణామమ్
దేవి త్వదావాస్యమిదం న కిఞ్చిద్వస్తు త్వదన్యద్బహుధేవ భాసి ।
దేవాసురాసృక్పనరాదిరూపా విశ్వాత్మికే తే సతతం నమోఽస్తు ॥ ౪౧-౧॥
న జన్మ తే కర్మ చ దేవి లోకక్షేమాయ జన్మాని దధాసి మాతః ।
కరోషి కర్మాణి చ నిస్పృహా త్వం జగద్విధాత్ర్యై  సతతం నమస్తే ॥ ౪౧-౨॥
తత్త్వత్పదం యద్ధ్రువమారురుక్షుః  పుమాన్ వ్రతీ  నిశ్చలదేహచిత్తః ।
కరోతి తీవ్రాణి  తపాంసియోగీ తస్యై  నమస్తే జగదమ్బికాయై ॥ ౪౧-౩॥
త్వదాజ్ఞయా  వాత్యనిలోఽనలశ్చ జ్వలత్యుదేతి ద్యుమణిః శశీ చ ।
నిజైర్నిజైః   కర్మభిరేవ సర్వే త్వాం పూజయన్తే వరదే నమస్తే ॥ ౪౧-౪॥
భక్తిర్న వన్ధ్యా  యత ఏవ దేవి రాగాదిరోగాభిభవాద్విముక్తాః ।
మర్త్త్యాదయస్త్వత్పదమాప్నువన్తి తస్యై  నమస్తే భువనేశి మాతః ॥ ౪౧-౫॥
సర్వాత్మనాయో భజతే త్వదఙ్ఘ్రిం  మాయా తవాముష్య సుఖం దదాతి ।
దుఃఖం చ సా త్వద్విముఖస్య దేవి మాయాధినాథే సతతం నమస్తే ॥ ౪౧-౬॥
దుఃఖం న దుఃఖం న సుఖం సుఖం చ త్వద్విస్మృతిర్దుఃఖమసహ్యభారమ్  ।
సుఖం సదా త్వత్స్మరణం మహేశి లోకాయ శం దేహి నమో నమస్తే ॥ ౪౧-౭॥
పతన్తు తే దేవి కృపాకటాక్షాః సర్వత్ర భద్రాణి  భవన్తు నిత్యమ్ ।

సర్వోఽపి మృత్యోరమృతత్వమేతు నశ్యన్త్వభద్రాణి  శివే నమస్తే ॥ ౪౧-౮॥
నమో నమస్తేఽఖిలశక్తియుక్తే నమో నమస్తే జగతాం విధాత్రి ।
నమో నమస్తే కరుణార్ద్రచిత్తే  నమో నమస్తే సకలార్తిహన్త్రి ॥ ౪౧-౯॥
దుర్గే మహాలక్ష్మి నమో నమస్తే భద్రే మహావాణి నమో నమస్తే ।
కల్యాణి మాతఙ్గి రమే భవాని సర్వస్వరూపే సతతం నమస్తే ॥ ౪౧-౧౦॥
యత్ కిఞ్చిదజ్ఞాతవతేహ  దేవీనారాయణీయం రచితం మయేదమ్ ।
అభద్రనాశాయ  సతాం హితాయ తవ ప్రసాదాయ  చ నిత్యమస్తు ॥ ౪౧-౧౧॥

